
Ʋɔnudrɔ̃lawo
ƒe agbalẽ

Israel wɔ aʋa kple Kanaantɔ mamlɛawo
1 Le Yosua ƒe ku megbe la, Israel dukɔ la yi

Yehowa gbɔ be wòana eƒe ɖoɖowo yewo. Wobia
Yehowa be, “Mía dometɔ kae anye ƒome gbãtɔ si
aho aʋa ɖe Kanaantɔwo ŋu?”

2 Yehowa ɖo eŋu be, “Yuda ƒe to lae eye mana
wòaɖu dzi.”

3 Yuda ƒe viwo gblɔ na Simeon ƒe viwo be,
“Miva kpe ɖe mía ŋu míanya ame siwo le
anyigba si woma na mí la dzi ɖa eye míawo hã
míakpe ɖe mia ŋu mianya mia tɔwo ɖa.” Ale
Simeon ƒe viwo ƒe aʋakɔ yi ɖakpe ɖe Yuda ƒe
viwo ŋu.

4 Yehowa na woɖu Kanaantɔwo kple Per-
izitɔwo dzi, wowu ame akpe ewo le Bezek.
5Wokpɔ Fia Adoni Bezek le afi ma eye wowɔ aʋa
kplii, 6 ke Adoni Bezek si eye wokplɔe ɖo, lée eye
wolã eƒe degblefetsu asitɔwo kple afɔtɔwo siaa.

7 Fia Adoni Bezek gblɔ be, “Mewɔ fia blaadre
ƒe asiwo kple afɔwo nenema tututu eye mena
wofɔa nu wuwlui siwo ge tso nye kplɔ̃ dzi la
ɖuna. Azɔ la, Mawu ɖo nye nu vɔ̃ teƒe nam.”
Wokplɔe yi Yerusalem eye wòku le afi ma.

8 Yuda ƒe viwo ɖu Yerusalem dzi, wowu
ameawo katã eye wotɔ dzo dua.

9 Le esia megbe la, Yuda ƒe viwo wɔ aʋa
kple Kanaantɔwo le Negeb ƒe tonyigba dzi kple

gbadzaƒe si le ƒuta. 10 Yuda ƒe viwo zɔ ɖe
Kanaantɔwo dzi le Hebron, afi si woyɔna tsã be
Kiriat Arba eye wogbã du siawo: Sesai, Ahiman
kple Talmai. 11 Emegbe wodze Debir, du si
woyɔna tsã be Kiriat Sefer la dzi.

12 Kaleb gblɔ be yeatsɔ ye vinyɔnu Aksa na
ŋutsu si awɔ aʋa aɖu Kiriat Sefer dua dzi.
13 Otniel, Kenaz ƒe vi, ame si nye Kaleb ƒe
tɔɖiyɔvi la, ɖu dua dzi, ale Kaleb tsɔ via nyɔnu
Aksa na Otniel wozu srɔ̃a.

14 Esi Otniel kple Ahsa dze mɔ yina woƒe nɔƒe
la, Ahsa gblɔ na Otniel be yeabia anyigba ye fofo
kpe ɖe esi wòna ye xoxo la ŋu. Ale wòɖi le eƒe
tedzi dzi be yeaƒo nu kple ye fofo, Kaleb, tso
eŋuti. Kaleb biae be, “Nu kae hiã wò?”

15Ahsa ɖo eŋu be, “Ènyo dɔme nam, eye nèna
anyigbam le Negeb, ke meɖe kuku, na vudowo
hãm.” Ale Kaleb tsɔ vudo si le to dzi kple balime
la nɛ.

16 Esi Yuda ƒe viwo ʋu yi woƒe anyigba yeye
la dzi le Negeb gbegbe, le Arad ƒe anyigbeme
la, Mose toa ƒe dzidzimeviwo, ame siwo nye
Kenitɔwo ƒe to la me tɔwo la yi kple wo. Wodzo
le Yeriko, “Detiwo ƒe Du,” la me eye to eveawo
nɔ teƒe ɖeka tso ɣe ma ɣi.

17 Emegbe la, Yuda ƒe viwo ƒe aʋakɔ kpe ɖe
Simeon ƒe viwo ƒe aʋakɔ ŋu, wowɔ aʋa kple
Kanaantɔwo le Zefat du lame eye wowu ameawo
katã. Ale woyɔa Zefat du la azɔ be, “Horma” si
gɔmee nye “Amewo tsrɔ̃ƒe.” 18 Yuda ƒe viwo xɔ
Gaza, Askelon kple Ekron kple wo ŋu kɔƒewo.

19 Yehowa na Yuda ƒe viwo tsrɔ̃woƒe futɔ siwo
le tonyigba la dzi, ke womete ŋu ɖu ame siwo

le balime la ya dzi o elabena gatasiaɖamwo nɔ
woawo si.

20 Wotsɔ Hebron du la na Kaleb le Yehowa ƒe
ŋugbedodo nu, ale Kaleb nya dua me tɔwo, ame
siwo nye Anak ƒe vi etɔ̃awo ƒe dzidzimeviwo.

21 Benyamin ƒe viwo mete ŋu tsrɔ̃ Yebusitɔwo,
ame siwo nɔ Yerusalem o eya ta wogale afi ma
kple Israelviwo va se ɖe egbe.

22 Azɔ la Yosef ƒe aƒe la dze Betel dzi eye
Yehowa nɔ kpli wo. 23 Esi woɖo amewo ɖa be
woatsa ŋku le Betel si woyɔna tsã be Luz la,
24 ŋkutsalawo kpɔ ŋutsu aɖe wòdo tso dua me
eye wogblɔ nɛ be, “Fia mɔ si míato age ɖe dua
me lamí ekemamíakpɔ egbɔ be womawɔ nuvevi
aɖeke wò o.” 25 Efia mɔ wo. Ale wowu dua me
tɔwo katã kple yi negbe ŋutsu la kple eƒe ƒome
blibo la ko. 26 Ŋutsu la ʋu yi ɖe Hititɔwo ƒe
anyigba dzi, afi si wòtso du ɖo hena ŋkɔe be Luz
eye aleae woyɔnɛ va se ɖe egbe.

27 Ke Manase ƒe viwo menya ame siwo nɔ Bet
Sean, Taanak, Dor alo Ibleam alo Megido kple
ame siwo nɔ wo ŋu kɔƒewo me la o elabena
Kanaantɔwo ɖoe kplikpaa be yewoanɔ anyigba
ma dzi. 28 Esi Israelviwo va kpɔ ŋusẽ la, wote
Kanaantɔ ɖe anyi be woawɔ dzizizidɔ na yewo,
gake womenya wo keŋkeŋ o. 29 Nenema ke
Efraim ƒe viwo hã menya Kanaantɔ siwo nɔ
Gezer la o, ke boŋ Kanaantɔwo nɔ wo dome.

30 Zebulɔn ƒe viwo hã menya Kanaatɔ siwo nɔ
Kitron alo Nahalol la o, ke boŋ wotsi wo dome
eye Israelviwo na wowɔ dzizizidɔ na wo. 31 Aser
ƒe viwo menya ame siwo nɔ Ako, Sidon, Ahlab,

Akzib, Helba, Afek kple Rehob o. 32 Le esia ta la,
Aser viwo nɔ Kanaantɔ siwo nɔ anyigba la dzi
la dome elabena womenyã wo ɖa o. 33 Nenema
ke Naftali ƒe viwo hã menya ame siwo nɔ Bet
Semes alo Bet Anat o, ke boŋ Naftali ƒe viwo hã
nɔ Kanaantɔ siwo nɔ anyigba la dzi la dome. Ke
wona ame siwo nɔ Bet Semes kple Bet Anat la zu
dzizizidɔwɔlawo na wo. 34 Amoritɔwo xe mɔ na
Dan ƒe viwo ale be wona wotsi tonyigba la dzi
eye womena mɔ wo kura be woaɖiɖi ava balime
la o.

35 Amoritɔwo ɖoe kplikpaa hã be Heres tɔ,
Aiyalon kple Saalbim nanɔ yewoƒe asi me, gake
esi Yosef ƒe aƒe ƒe ŋusẽ dzi ɖe edzi la, woawo hã
zi Amoritɔwo dzi be woawɔ dzizizidɔ na yewo.
36 Amoritɔwo ƒe liƒo tso Akrabim to dzi mɔ gã la
gbɔ yi ɖe Sela kple egodo ke.

2
Mawudɔla le Bokim

1 Gbe ɖeka la, Mawudɔla aɖe tso Gilgal yi
Bokim eye wògblɔ na Israelviwo be, “Mekplɔmi
tso Egiptenyigba dzi va anyigba si ŋugbe medo
na mia tɔgbuiwo la dzi. Megblɔ na mi bena,
nyemagbe nubabla si mewɔ kpli mi la dzi wɔwɔ
o, 2 ne miawɔ ɖeka kple ame siwo le anyigba
sia dzi o. Megagblɔ na mi be, miagbã woƒe
vɔsamlekpuiwo, ke nu ka ta mieɖo tom o? 3 Esi
miegbemíaƒe nubabla la dzi wɔwɔ ta la, nubabla
la megabla nye hã o eya ta nyemagado ŋugbe
be matsrɔ̃ dukɔ siwo le miaƒe anyigba dzi o, ke
boŋ woanye ŋu anɔ axadame na mi eye woƒe
mawuwo anye tetekpɔ na mi ɣe sia ɣi.”

4 Esi Israelviwo se nya sia la, wofa avi hoo.
5 Ale wona ŋkɔ teƒe ma be Bokim si gɔmee nye
“Avifaƒe” eye wosa vɔ na Yehowa.

Israelviwo ƒe tomaɖomaɖo kple wo dzi ɖuɖu
6 Esi Yosua ɖe asi le dukɔa ŋu la, ame sia ame

yi ɖe eƒe domenyinu si nye anyigba si wòxɔ
la dzi. 7 Ameawo subɔ Yehowa le Yosua kple
ametsitsi siwo nɔ agbe wòdidi wu Yosua la ƒe
agbemeŋkekewome eye wokpɔ nu dzɔatsu siwo
katã Yehowa wɔ na Israel.

8 Yosua, Nun ƒe vi, Yehowa ƒe dɔla ku esi wòxɔ
ƒe alafa ɖeka kple ewo, 9 eye woɖii ɖe anyigba
si ƒe dome wònyi le Timnat Heres le Efraim ƒe
tonyigba dzi le Gaas to la ƒe anyiehe.

10 Mlɔeba la, dzidzime mawo katã ku. Dzidz-
ime si kplɔ wo ɖo la menya Yehowa loo alo nu
siwo wòwɔ na Israel o. 11 Tete Israelviwo wɔ nu
si nye vɔ̃ le Yehowa ŋkume eye wosubɔ Baalwo.

12Woɖe asi le Yehowa, ame si nye wo fofowo ƒe
Mawu, ame si kplɔ wo tso Egiptenyigba dzi la ŋu
eye wosubɔ dukɔ siwo ƒo xlã wo la ƒe mawuwo.
Wodo dɔmedzoe na Mawu elabena 13 wogblẽe
ɖi eye wosubɔ Baalwo kple Astarɔtwo. 14 Le
Yehowa ƒe dɔmedzoe si wòdo ɖe Israel ŋu ta la,
etsɔ wo de asi na adzohawo eye woha wo. Etsɔ
wo dzra na woƒe futɔ siwo ƒo xlã wo, ame siwo
nu womagate ŋu nɔ te ɖo o. 15 Ne Israelviwo yi
aʋa wɔ ge la, Yehowa megakpena ɖe wo ŋu o ale
woɖua wo dzi abe ale si wòka atam na wo la ene
eya ta wonɔ xaxa gã aɖe me.

16 Yehowa ɖo Ʋɔnudrɔ̃lawo na wo, ame siwo
ɖe wo tso adzoha siawo ƒe asi me. 17 Ke hã la,

womeɖo to woƒe Ʋɔnudrɔ̃lawo o, ke boŋ wodze
mawu bubuwo yome hesubɔ wo. Womenɔ abe
wo fofowo ene o, wotrɔ le mɔ si dzi wo fofowo
zɔ le la dzi kaba, mɔ si nye toɖoɖo Yehowa ƒe
sededewo. 18 Ne Yehowa ɖo Ʋɔnudrɔ̃la aɖe na
wo la, enɔa anyi kple Ʋɔnudrɔ̃la ma, eye wòɖea
wo tso woƒe futɔwo ƒe asi me zi ale si Ʋɔnudrɔ̃la
ma le agbe elabena Yehowa kpɔa nublanui na
wo ne wole ŋeŋem le ame siwo le wo tem ɖe
anyi, le funyafunya wɔmwo la ƒe kɔkuti te. 19Ke
ne Ʋɔnudrɔ̃la ma ku la, ameawo galéa mɔ siwo
vɔ̃ɖi wuwo fofowo tɔ la tsɔna, eye wodzeamawu
bubuwo yome, dea ta agu na wo hesubɔa wo.
Wogbe be yewomaɖe asi le woƒe nuwɔna kple
mɔ vɔ̃ɖiwo ŋuti o.

20 Le esia ta Yehowa do dɔmedzoe vevie ɖe
Israel ŋu hegblɔ be, “Esi dukɔ sia tu nu si
mebla kple wo fofowo eye womeɖo tom o ta la,
21nyemaganya dukɔ siwo Yosua metsrɔ̃ hafi ku o
la le wo ŋgɔ o; 22 ke boŋ mawɔ dukɔ siawo ŋu dɔ,
ado nye dukɔ, Israel kpɔ, ale be manya ne woaɖo
to Yehowa azɔ le eƒe mɔ dzi abe wo fofowo ene
loo alo womaɖo toe o.”

23 Ale Yehowa gblẽ dukɔ siawo ɖe anyigba la
dzi; menya wo ɖa zi ɖeka to wo tsɔtsɔ de asi na
Yosua me o.

3
Yehowa gble dukɔ aɖewo ɖi be yeado Israel

akpɔ
1 Ale Yehowa gblẽ dukɔ aɖewo ɖe anyigba la

dzi be yeado Israelvi siwo mekpɔ aʋawɔwɔ le

Kanaanyigba dzi teƒe o la kpɔ. 2 Ewɔ esia be
yeafia nu Israelviwo ƒe dzidzime ɖe sia ɖe tso
aʋawɔwɔ ŋu, vevietɔ ame siwo mekpɔ aʋawɔwɔ
teƒe kpɔ o. 3 Ame siwo ganɔ anyigba la dzi
kokoko woe nye Filistitɔwo ƒe du atɔ̃me nɔlawo,
Kanaantɔwo katã, Sidontɔwo kple Hivitɔwo,
ame siwo nɔ Lebanon towo dzi, tso Baal Hermon
to dzi yi ɖase Hamat mɔ nu. 4 Wonye dodokpɔ
na Israel be woakpɔe ɖa be Israelviwo awɔ se
siwo Yehowa de na Mose, wòde na wo dzi loo
alo womawɔ wo dzi o mahã.

5 Ale Israel nɔ Kanaantɔwo, Hititɔwo,
Hivitɔwo, Perizitɔwo, Amoritɔwo kple
Yebusitɔwo dome. 6 Ke le esime Israelviwo
natsrɔ̃ wo teƒe la, woɖe srɔ̃ tso wo dome. Israel
ɖekakpuiwo ɖe dukɔ siawo ƒe ɖetugbiwo eye
woawo hã ƒe ɖekakpuiwo ɖe Israel ɖetugbiwo.
Eteƒe medidi hafi Israelviwo de asi dukɔ siawo
ƒe mawuwo subɔsubɔ me o.

Otniel ɖe Israelviwo
7 Ale Israelviwo wɔ nu vɔ̃ le Yehowa ŋkume,

elabena wotrɔ le Yehowa, woƒe Mawu la yome
eye wosubɔ Baalwo kple aƒeliwo.

8 Ale Yehowa do dɔmedzoe ɖe Israel ŋu vevie
eye wòna Kusan Risataim si nye Aram Naharaim
fia va ɖu wo dzi eye wonɔ eƒe dziɖuɖu te ƒe
enyi. 9 Ke esi Israel do ɣli na Yehowa la, ena
Kaleb ƒe tɔɖiayɔvi, Otniel, ame si nye Kenaz,
Kaleb nɔviŋutsu ƒe vi la ɖe wo tso futɔwo si me.
10 Yehowa ƒe Gbɔgbɔ ɖiɖi ɖe Otniel dzi eye wòzu
Ʋɔnudrɔ̃la na Israel. Esi wòkplɔ Israel ƒe aʋakɔ
eye wowɔ aʋa kple Aram, Fia Kusan Risataim la,



Ʋɔnudrɔ̃lawo 3:11 viii Ʋɔnudrɔ̃lawo 3:21

Yehowa kpe ɖe Israelviwo ŋu be woɖu dzi. 11Ale
Israelviwo nɔ ŋutifafame ƒe blaene sɔŋ va se ɖe
esime Otniel, Kenaz ƒe vi la ku.

Ehud ɖe Israelviwo tso Moabtɔwo ƒe asime
12 Israelviwo gawɔ nu si nye vɔ̃ le Yehowa

ŋkume. Esi wowɔ vɔ̃ sia ta la, Yehowa tsɔ Israel
de Moab fia Eglon ƒe ŋusẽ te. 13 Amonitɔwo
kple Amalekitɔwo kpe ɖe Moab fia la ŋu; woɖu
Israelviwo dzi, eye woxɔ Yeriko, du si woyɔna be
“Detiwo ƒe Du” 14 eya ta Israel nɔ Eglon, Moab fia
la te ƒe wuienyi sɔŋ.

15 Ke esi Israelviwo gado ɣli na Yehowa la, eɖo
ɖela aɖe ɖe wo. Ɖela siae nye Ehud, Gera ƒe
vi, tso Benyamin ƒe to la me, ame si nye mia
wɔla. Israelviwo dɔe ɖo ɖe Moab fia Eglon gbɔ
kple woƒe nudzɔdzɔ. 16 Hafi wòayi la, Ehud wɔ
adekpui nuevee aɖe si didi mita afã. Eblae ɖe
eƒe ɖusita ŋu eye wòdo awu ɖe edzi. 17 Etsɔ
nudzɔdzɔ yi na Moab Fia, Eglon, ame si lolo ŋutɔ.
18 Esi Ehud tsɔ nudzɔdzɔ na fia la la, egblɔ na
Israelvi siwo tsɔ nuawo la be woatrɔ ayi aƒe.
19 Ke Ehud ŋutɔ trɔ le Gilgal ƒe legbawo gbɔ yi
ɖagblɔ na fia la be, “O fia, nya ɣaɣla tɔxɛ aɖe le
asinye na wò.” Tete fia la gblɔ na eŋumewo katã
be, “Mizi ɖoɖoe!” Ale wo katã do go le xɔa me.

20Ehud yi egbɔ le dziƒoxɔ dzi afi si eya ɖeka nɔ
anyi ɖo le eƒe dzomeŋɔlifiasã me hegblɔ nɛ be,
“Mexɔ gbedeasi tso Mawu gbɔ na wò” Esi Fia la
tsi tsitre tso eƒe zi dzi la, 21 Ehud ƒo eƒe miasi ɖe
eƒe awu te heɖe adekpui si wòbla ɖe eƒe ɖusita
ŋu la eye wònyrɔe ɖe fia la ƒe dɔ me.

22 Adekpui la ƒe didime blibo la ga la kple
asiléƒe la siaa bu ɖe lãme na Fia Eglon hedo ɖe
dzimegbe nɛ. Ehud meho aɖekpui la do goe o,
eye eƒe lãmemi nye tsyɔ edzi. 23 Ale Ehud do
go ɖe akpata me hetu dziƒoxɔ la ƒe ʋɔtruwo eye
wode ga wo me. 24 Esi fia la ƒe subɔlawo kpɔ be
ʋɔa nɔ tutu la, wolala, elabena wobu be ɖewohĩ
fia la nɔ tsileƒe. 25 Ke esi eteƒe didi, eye fia la
medo go o la, dzika tso wo ƒo, ale wodi safui
aɖe heʋu ʋɔ la, kasia wokpɔ fia la wòku, mlɔ
anyigba.

26 Le ɣeyiɣi sia me la, Ehud si heto kpelegba
siwo wokpa da ɖe Seira la ŋu. 27Esi wòɖo Efraim
ƒe tonyigba dzi la, eku kpẽ. Tete Israelviwo ɖi tso
towo dzi va kpe ta ɖe eŋu, eye eya ŋutɔ dze wo
ŋgɔ. 28 Egblɔ na wo be, “Mikplɔm ɖo elabena
Yehowa tsɔ míaƒe futɔwo, Moabtɔwo de asi na
mí!”
Aʋakɔ la yi ɖaxɔ afi si Moabtɔwo tsoa Yɔdan

tɔsisi la le, eye woxe mɔ na woƒe tɔsisi la tsotso.
29Wodze Moabtɔwo dzi eye wowu woƒe aʋawɔla
sesẽ akpe ewo; wo dometɔ aɖeke mete ŋu si
o. 30 Ale Israel ɖu Moab dzi gbe ma gbe, eye
ŋutifafa nɔ anyigba la dzi ƒe blaenyi sɔŋ.

31 Ʋɔnudrɔ̃la si kplɔ Ehud ɖo lae nye Samgar,
Anat ƒe vi. Etsɔ nyikplɔti wu Filistitɔ alafa ade.
Eya hã ɖe Israel.

4
Debora zu Ʋɔnudrɔl̃a le Israel

1 Israelviwo gawɔ nu si nye vɔ̃ le Yehowa
ŋkume, le Ehud ƒe ku megbe 2 eya ta Yehowa

tsɔ wo de asi na Yabin, Kanaan fia, ame si ɖu
fia le Hazor. Eƒe aʋafia ŋkɔe nye Sisera eye
wònɔ Haroset Hagoyim. 3 Esi gatasiaɖam alafa
asiekɛ nɔ esi, eye wòwɔ funyafunya Israelviwo
ƒe blaeve sɔŋ ta la, Israelviwo do ɣli na Yehowa
hebia eƒe kpekpeɖeŋu be wòaɖe yewo.

4Ame si nɔ ʋɔnu drɔ̃m na Israel ɣe ma ɣie nye
nyɔnu Nyagblɔɖila Debora, Lapidot srɔ̃. 5 Edrɔ̃a
ʋɔnu le teƒe aɖe si woyɔna fifia be, “Debora ƒe
Deti,” le Rama kple Betel dome, le Efraim ƒe
tonyigba dzi. Israelviwo yia egbɔ le afi ma be
wòadrɔ̃ ʋɔnu na yewo.

6Gbe ɖeka la, Debora yɔ Barak, Abinoam ƒe vi,
ame si nɔ Kedes le Naftalinyigba dzi eye wògblɔ
nɛ be, “Yehowa, Israel ƒeMawu la de se na wò be,
‘Yi, nàƒo ƒu aʋawɔla akpe ewo (10,000) tso Naftali
ƒe viwo kple Zebulon ƒe viwo dome eye nàkplɔ
wo ayi Tabɔr to la dzi. 7 Mable Sisera, Yabin ƒe
aʋakplɔla, eƒe tasiaɖamwo kple eƒe aʋakɔ blibo
la nu ayi Kison tɔsisi la toe eye matsɔ wo ade asi
na wò le afi ma.’ ”

8 Barak ɖo eŋu nɛ be, “Nenye be wò ŋutɔ àyi
kplim la, ekema mayi gake ne màyi kplim o la,
nyemayi o.”

9 Debora ɖo eŋu nɛ be, “Enyo ŋutɔ, mayi kpli
wò gake ɖe ale si nèle nya la ŋuti dɔ wɔmii ta
la, bubu la manye tɔwò o elabena Yehowa atsɔ
Sisera ade asi na nyɔnu.” Ale Debora yi Kedes
kple Barak, 10 afi si wòyɔ Zebulon kple Naftali
ƒe toawo ƒo ƒu ɖo. Ŋutsu akpe ewo (10,000)
dze eyome eye Debora hã yi kplii. 11 Azɔ Kenitɔ,
Heber, dzo le Kenitɔ bubuawo dome, ame siwo
nye Mose toa, Hobab ƒe dzidzimeviwo eye wòtu

eƒe agbadɔ ɖe ati gã si le Zaananim, esi te ɖe
Kedes ŋu la gbɔ. 12Esi wogblɔ na Sisera be Barak,
Abinoam ƒe vi, yi Tabɔr toa dzi la 13 eƒo aʋakɔ
gã aɖe nu ƒu, si si gatasiaɖam alafa asiekɛ (900)
nɔ, eye woɖe zɔ tso Haroset Hagoyim yi Kison
tɔsisi la to. 14 Debora gblɔ na Barak be, “Yi! Le
egbeŋkeke sia dzi, Yehowa tsɔ Sisera de asiwò
me. Ɖe Yehowamedze ŋgɔ na wò oa?” Ale Barak
ɖi tso Tabɔr to la dzi eye ŋutsu akpe ewoawo nɔ
eyome. 15 Esi Barak zɔ gbɔna la, Yehowa de tɔtɔ
Sisera, eƒe tasiaɖamwo kple aʋakɔ la dome kple
yi eye Sisera ŋutɔ ɖi le eƒe tasiaɖam me heto
afɔ si. 16 Ke Barak ti tasiaɖamwo kple aʋakɔ la
yome va se ɖe Haroset Hagoyim ke. Ale Sisera ƒe
aʋakɔ la katã tsi yi nu, ame ɖeka pɛ gɔ̃ hãmesusɔ
o. 17 Sisera si yi ɖaɣla eɖokui ɖe Yael, ame si
nye Heber, Kenitɔ la, srɔ̃ ƒe agbadɔ me elabena
nusɔsɔe nɔ Fia Yabin, Hazor fia kple Heber ƒe
hlɔ̃ la dome.

18 Yael do go yi ɖakpe Sisera eye wògblɔ nɛ
be, “Amegã, va nye agbadɔ me, makpɔ tawò eye
ànɔ dedie eya ta mègavɔ̃ o.” Ale Sisera yi ɖamlɔ
agbadɔ la me eye Yael tsyɔ kundru nɛ.

19 Sisera gblɔ na Yael be, “Meɖe kuku, tsikɔ le
wuyem, na tsim mano.” Yael na notsii wòno eye
wògatsyɔ kundru la nɛ.

20 Sisera gblɔ na Yael be, “Tsi tre ɖe wò agbadɔ
la ƒe mɔnu eye ne ame aɖe va le diyem la, gblɔ
nɛ be, ame aɖeke mele afi sia o.”

21 Yael tsɔ agbadɔ la ƒe tsyoti tsutsɔe aɖe kple
zu, te ɖe Sisera ŋu dzaa esi wònɔ alɔ̃ me, eye
wòƒo tsyoti la ɖe eƒe to me wòdo to to evelia me

hemimi eƒe ta ɖe anyigba. Ale Sisera ku, elabena
ɖeɖiteameŋu na wòdɔ alɔ̃ yi eme ʋĩi.

22 Esi Barak va nɔ Sisera dim yina la, Yael yi
ɖado goe hegblɔ nɛ be, “Vamafia ame si dim nèle
la wò.” Ale Barak dze eyome yi agbadɔ la me.
Ekpɔ Sisera wòku ɖe afi ma eye tsyoti la nɔ to me
nɛ. 23 Ale Mawu wɔ Israel ŋu dɔ hebɔbɔ Kanaan
fia Yabin ɖe anyi le Israelviwo ŋkume. 24Tso gbe
ma gbe dzi la, Israelviwo nɔ ŋusẽ kpɔm ɖe edzi
ɖe Yabin, Kanaan fia ŋu va se ɖe esime wotsrɔ̃
eƒe amewo vɔ keŋkeŋ.

5
Debora ƒe hadzidzi

1 Debora kple Barak, Abinoam vi la, dzi ha sia
tso woƒe dziɖuɖu wɔnuku la ŋuti.
2 “Mikafu Yehowa!

Israel ƒe kplɔlawo dze ŋgɔ dzideƒotɔe.
Ameawo kplɔ wo ɖo dzidzɔtɔe!
Ɛ ̃, mikafu Yehowa!

3 “Miɖo to, mi fiawo kple fiaviwo,
mele ha dzi ge tso Yehowa ŋu,
tso Israel ƒe Mawu la ŋu.

4 Esi nèkplɔ mí do goe tso Seir
Heto Edom ƒe anyigba dzi la,

anyigba dzo nyanyanya,
dziƒo nu ʋu eye tsi dza.

5 Ɛ ̃, towo ʋuʋu, Sinai to la gɔ̃ hã ʋuʋu kpekpekpe
le Yehowa, Israel ƒe Mawu la ŋkume!

6 “Le Samgar, Anat ƒe vi kple Yael ƒe ɣeyiɣiawo
me,

asitsalawo mezɔa mɔ ma dzi o.
Mɔzɔlawo wɔa axadzimɔ xaxɛ gɔdɔ̃ewo ŋu
dɔ.

7 Israelviwo ƒe duwo zu aƒedo.
Va se ɖe esime nye Debora mezu Israel dada.

8 Esime Israel dze mawu bubuwo yome la,
futɔwo ho aʋa ɖe wo ŋu.

Míaƒe kplɔlawo mena akpoxɔnu alo akplɔ mí o
womekpɔ aʋawɔnu aɖeke kura
le Israelvi akpe blaene dome o!

9Metso aseye ŋutɔ ɖe Israel ƒe kplɔlawo ta,
ame siwo tsɔ wo ɖokui na faa!
Mikafu Yehowa!

10 “Israelviwo katã, hotsuitɔwo kple ahetɔwo
siaa,

hotsuitɔ siwo doa tedzi ɣiwo
ɖoa afɔ afɔɖodzinu xɔasiwo dzi

kple ame dahe, afɔzɔlawo siaa,
mikpe ta, miakafui.

11 Hadzila siwo le kɔƒewo me,
ƒoa ƒu ɖe kɔƒea ƒe vudo gbɔ

dzia ha tso Yehowa ƒe dziɖuɖu ŋuti.
Wodzia ha enuenu

tso ale si Yehowa ɖe Israel
kple aʋawɔla siwo nye agbledelawo ŋu!
Yehowa ƒe amewo zɔ to agbo la me!

12 Oo, Debora, nyɔ eye nàdzi ha!
Oo, Barak, tsi tsitre!

Oo, Abinoam ƒe vi, kplɔ wò aʋaléleawo dzoe!

13 “Tete nuteƒewɔlawo va woƒe kplɔlawo gbɔ;
Yehowa ƒe amewo va hena aʋawɔwɔ.

14Wotso Efraimnyigba dzi va balimea
le Benyamin ƒe viwo megbe.

Aʋakplɔlawo va tso Makir
aʋalɔgonunɔlawo va tso Zebulon

15 Isaka ƒe fiaviwo, Debora kple Barak,
ɖiɖi ɖe balime la

le Mawu ƒe ɖoɖo nu.
Ke Ruben ƒe viwo ya meyi o.

16 Nu ka ta mietsi aƒe le miaƒe alẽkplɔlawo gbɔ
be miaɖo to alẽkplɔlawo woanɔwoƒe dzewo
kum?

Mama ɖo Ruben ƒe viwo dome:
ɖe woayia? Ɖe woagbe yiyia?

17 Nu ka ta Gilead ƒe viwo tsi Yɔdan godo
Dan ƒe viwo tsi woƒe tɔdziʋuwo gbɔ?

Nu ka ta Aser ƒe viwo drã ɖe ƒuta
dzidzemetɔe le woƒe ʋudzeƒewo?

18 Ke Zebulon ƒe viwo kple Naftali ƒe viwo
tsɔ wo ɖokui ke le aʋagbedzi.

19 Kanaan fiawo wɔ aʋa
le Taanak kple Megido vudowo gbɔ,
ke womeɖu futɔwo dzi o.

20 Dziƒo ŋutɔ ƒe ɣletiviwo
wɔ aʋa kple Sisera.

21 Kison tɔsisi la ƒe tsi sisiwo
kplɔ wo dzoe.
Nye luʋɔ, yi ŋgɔ kple ŋusẽ!

22 Se futɔwo ƒe sɔwo ƒe afɔzi ɖa!
Kpɔ woƒe sɔwo ƒe duƒuƒu ɖa!

23 Gblɔ be, ‘Miƒo fi de wo
elabena womeva kpe ɖe Yehowa ŋu
wɔ aʋa kple futɔwo o.’

24 “Woayra Yael,
Heber, Kenitɔ la srɔ̃
woyrae wu nyɔnu siwo nɔa agbadɔ te.

25 Sisera bia tsii
eye wòna nyinotsii

eye wòtsɔ nyinotsi babla
ɖe gagbɛ si dze bubumewo la me vɛ nɛ.

26 Edo eƒe asi ɖa
tsɔ tsyoti eye wòtsɔ eƒe nuɖusi

tsɔ dɔwɔlawo ƒe zu,
edae ɖe Sisera dzi

hegbã ta nɛ,
eŋɔ eye wògbã eƒe glãƒu

27 Sisera dze anyi
ɖe Yael ƒe afɔ nu

etsi afi si wòdze anyi ɖo.
Emu, dze to ɖe eƒe afɔ nu,

afi si wòmu ɖo la,
afi mae wòdze anyi ɖo
eye afi mae wòku ɖo.

28 “Sisera dada nɔ fesre nu kpɔm
tso fesrenuvɔ la megbe

edo ɣli be,
‘Nu ka ta eƒe tasiaɖam meva ɖo kpɔ o?
Nu ka ta míese tasiaɖam la ƒe afɔzi o?’

29 Eƒe nyɔnu ɖeka si dze
nunya wu wo katã la,

ɖo eŋu nɛ, vavã,
enɔ gbɔgblɔm na eɖokui

ɣe sia ɣi be,
30 ‘Ɖe menye afunyinu

geɖe lɔm wole hele mamam

nyɔnuvi ɖeka alo eve
na ŋutsu ɖe sia ɖe,

atsyɔ̃ɖowuwo na Sisera
abe nuhaha ene,

atsyɔ̃ɖowu siwo to
wolɔ̃ nu ɖo,

wolɔ̃ nu ɖe wo to nyuie
be woadze kɔme nam

eye esiawo katã nanye
nuhaha oa?’

31 “Oo, Yehowa, na wò futɔwo katã natsrɔ̃
nenema

ke ame siwo lɔ̃a Yehowa ya la,
na be woanɔ abe ɣe ene

ne edze le eƒe ŋusẽ me!”
Tete anyigba la kpɔ ŋutifafa ƒe blaene.

6
Yehowa yɔ Gideon be wòazu Ʋɔnudrɔl̃a

1 Israelviwo gawɔ nu si nye vɔ̃ le Yehowa
ŋkume eye ƒe adre sɔŋ wòtsɔ wo de asi na
Midiantɔwo. 2 Midiantɔwo ƒe asi sẽ ɖe Is-
raelviwo dzi ale gbegbe be Israelviwo wɔ be-
beƒewo na wo ɖokuiwo ɖe towo tome, agadowo
me kple sitsoƒewo. 3 Ne Israelviwo ƒã nukuwo
la, Midiantɔwo, Amalekitɔwo kple ɣedzeƒetɔ
bubuwo vana dzea Israelviwo dzi. 4 Woƒua
asaɖa anyi ɖe anyigba la dzi, gblẽa nukuawo
yi keke Gaza ke eye womegblẽa nu gbagbe
aɖeke ɖi na Israelviwo o, alẽwo loo, nyiwo loo
alo tedziwo o. 5 Wovana kple woƒe lãhawo
kple woƒe agbadɔwo abe ʋetsuviwo ene. Mele

bɔbɔe be woaxlẽ ŋutsuawo kple woƒe kposɔwo
o. Wovana dzea anyigba la dzi be woagblẽe
keŋkeŋ. 6 Midiantɔwo na Israelviwo da ahe
ale gbegbe be wodo ɣli na Yehowa be wòaxɔ
na yewo. 7 Esi Israelviwo do ɣli na Yehowa
le Midiantɔwo ta la, 8 edɔ Nyagblɔɖila aɖe ɖa,
ame si gblɔ be, “Ale Yehowa, Israel ƒe Mawu
la gblɔe nye si, ‘Mekplɔ mi do goe tso Egipte le
kluvinyenyenyigba dzi. 9 Meɖe mi le Egipte ƒe
ŋusẽ te kple ame siwo katã te mi ɖe anyi la ƒe
asi me. Menya wo ɖa le mia ŋgɔ eye metsɔ woƒe
anyigba na mi. 10 Megblɔ na mi be nyee nye
Yehowa, miaƒe Mawu, migasubɔ Amoritɔwo ƒe
mawuwo, ame siwo ƒe anyigba dzi miele la o,
gake mieɖo tom o.’ ”

11 Gbe ɖeka la, Yehowa ƒe dɔla aɖe va nɔ anyi
ɖe oɖumti la te le Ofra, le Yoas, Abiezritɔ la
ƒe agble me. Yoaz ƒe vi, Gideon, ɣla eɖokui
ɖe wainfiaƒe aɖe le vɔvɔ̃ na Midiantɔwo ta eye
wònɔ lu klẽm kple asi.

12 Yehowa ƒe dɔla la ɖe eɖokui fiae eye wògblɔ
nɛ be, “Yehowa li kpli wò, wò ŋutsu kalẽtɔ!”

13 Gideon ɖo eŋu be, “Nye aƒetɔ, ne Yehowa la
li kplim la, ekema nu ka ta nu siawo katã dzɔ ɖe
mía dzi? Gawu la, afi ka eƒe nukunu siwo katã
ŋu mía fofowo ƒo nu na mí tsoe esi wogblɔ be,
‘Ɖe Yehowa mekplɔ mí do goe tso Egipte oa?’ la
le? Ke azɔ la Yehowa gblẽ mí ɖi.” 14 Yehowa trɔ
ɖe eŋu gblɔ nɛ be, “Yi le wò ŋusẽ me eye nàɖe
Israel tso Midiantɔwo ƒe asi me. Ɖe nyemele
dɔwòm oa?”

15 Ke Gideon ɖo eŋu be, “Aƒetɔ, aleke nye ame
gblɔe sia mate ŋu aɖe Israel? Nye hlɔ̃e nye hlɔ̃

gblɔetɔ le Manase ƒe to blibo la me eye nyee nye
ame gblɔetɔ kekeake le nye ƒome blibo la me!”

16 Yehowa ɖo eŋu nɛ be, “Manɔ kpli wò eye
nàtsrɔ̃ Midiantɔwo katã abe ame ɖekae wonye
ene!”

17 Gideon ɖo eŋu be, “Ke azɔ la, ne mekpɔ
amenuveve le wò ŋkume la, na dzesim ne
manyae be wòe le nu ƒom nam vavã. 18 Taflatse,
mègadzo o va se ɖe esime maɖatsɔ nye nuɖuɖu
ava ɖo wò ŋkume.” Eye Yehowa ɖo eŋu be,
“Malala wò va se ɖe esime nàtrɔ agbɔ.”

19 Gideon ɖe abla yi aƒe me, wu gbɔ̃vi aɖe,
mee eye wòtsɔ wɔ lita blaeve-vɔ-eve ƒo abolo
maʋamaʋãe; etsɔ lã la ɖe kusi me eye wòtsɔ
detsia ɖe ze me heyi na Mawudɔla la le oɖumti
la te.

20 Mawudɔla la gblɔ nɛ be, “Tsɔ lã la kple
abolo maʋamaʋã la da ɖe agakpe ma dzi eye
nàtrɔ detsi la kɔ ɖe edzi.” Esi Gideon wɔ alea
la, 21Mawudɔla la tsɔ eƒe atikplɔ ƒe nugbɔ ka lã
la kple abolo maʋamaʋã la ŋu. Kasia dzo bi tso
agakpe la me eye wòfia lã la kple abolo la! Tete
Yehowa ƒe dɔla la bu vĩi.

22 Esi Gideon dze sii be Yehowa ƒe dɔlae yekpɔ
la, edo ɣli be, “Oo, Aƒetɔ Yehowa! Mekpɔ Yehowa
ƒe dɔla ŋkume kple ŋkume!”

23 Ke Yehowa gblɔ nɛ be, “Ŋutifafa na wò!
Mègavɔ̃ o. Mèle kuku ge o.”

24 Ale Gideon ɖi vɔsamlekpui aɖe na Yehowa
ɖe afi ma eye wòna ŋkɔe be, “Yehowae nye
Ŋutifafa” Vɔsamlekpui sia gale afi ma, le Ofra,
le Abiezritɔwo ƒe anyigba dzi. 25 Le gbe ma
gbe ƒe zã me la, Yehowa gblɔ na Gideon be, “Lé

fofowò ƒe nyitsu gã ɖeka kple nyitsu bubu si xɔ
ƒe adre. Gbã fofowò ƒe vɔsamlekpui si wòɖi na
Baal eye nàho aƒeli si le exa la ƒu anyi 26 Azɔ
la ɖi vɔsamlekpui bubu na Yehowa, wò Mawu la
ɖe togbɛ sia dzi. Tsɔ nyitsu evelia wɔ numevɔsae
eye nàtsɔ aƒeli si nèho la wɔ nakee na vɔsa la.”

27Gideon kplɔ eƒe subɔla ewo ɖe asi eye wòwɔ
nu si Yehowa ɖo nɛ. Ewɔ nu siawo le zã me
elabena enɔ fofoa ƒe aƒemetɔwo kple dua me
tɔwo siaa vɔ̃m elabena enya nu si woawɔ ne
wonya ame si wɔ nu siawo. 28 Le ŋdi esime
dua me ŋutsuwo fɔ la, wokpɔ be wogbã Baal
ƒe vɔsamlekpui, heho aƒeli si le exa la ƒu anyi
eye wokpɔ be wotsɔ nyitsu bubu sa vɔe le
vɔsamlekpui yeye la dzi!

29 Amewo de asi biabia me be, “Ame kae wɔ
nu sia?”
Esi woku nya la gɔme nyuie la, wogblɔ na wo

be, “Yoas ƒe viŋutsu, Gideon ye wɔe.”
30 Dua me ŋutsuwo bia tso Yoas si be, “Kplɔ

viwò ŋutsu la do goe; edze na ku elabena egbã
Baal ƒe vɔsamlekpui eye wòho aƒeli si le exa la
ƒu anyi.”

31 Yoas ɖo eŋu na ameha si ƒo xlãe le adã fiam
la be, “Miawoe awɔ aʋa ɖe Baal nua? Ɖe miele
agbagba dzem bemiaxɔ nɛa? Woawu ame si awɔ
avu ɖe enu le ŋdi! Ne Baal nye mawu tututu la,
aʋli eɖokui ta ne ame aɖe gbã eƒe vɔsamlekpui.”

32 Tso gbe ma gbe dzi la, wona ŋkɔ Gideon be,
“Yerubaal” si gɔmee nye “Baal newɔ avu kplii.”
Elabena egbã Baal ƒe vɔsamlekpui.

33 Azɔ la, Midiantɔwo katã, Amalekitɔwo kple
ɣedzeƒe dukɔ bubuwo wɔ ɖeka eye wotso Yɔdan

tɔsisi la va ƒu asaɖa anyi ɖe Yezreel balime.
34 Tete Yehowa ƒe Gbɔgbɔ ɖiɖi ɖe Gideon dzi.
Eku kpẽ yɔ Abiezeritɔwo be woadze ye yome.
35 Edɔ dɔlawo wotsa le Manase, yɔ ameawo be
woabla akpa eye wòɖe Aser, Zebulon kple Naftali
hã be woawo hã nayi aɖado go wo. 36 Gideon
gblɔ na Mawu be, “Ne àto nye asi dzi aɖe Israel
abe ale si nèdo ŋugbe ene la 37 kpɔ ɖa, matsɔ
alẽgbalẽ sia ada ɖe lugbɔƒe la; nenye be zãmu
dza ɖe alẽgbalẽ la ko dzi le esime anyigba la le
ƒuƒui la, ekema manyae be àɖe Israel to nye asi
dzi abe ale si nègblɔ ene.”

38 Eva eme nenema tututu! Esi Gideon fɔ ŋdi
la, etsɔ alẽgbalẽ la, fiae eye zãmu si dza ɖe edzi
la yɔ gagbɛ ɖeka.

39 Gideon gagblɔ na Mawu be, “Mègado
dɔmedzoe ɖe ŋunye o, ke boŋ ɖe mɔ nam
magabia nu bubu ɖeka ko. Ɖe mɔ nam be
magatsɔ alẽgbalẽ la awɔ dodokpɔ ɖekae. Fifia
la, na alẽgbalẽ la nanɔ ƒuƒuie eye zãmu nadza
ɖe anyigba dzi aƒo xlãe.”

40 Le zã ma me la, Mawu wɔ nenema tututu.
Alẽgbalẽ la ɖeɖe nɔ ƒuƒuie, ke zãmu dza ɖe
anyigba si ƒo xlãe la ya dzi.

7
Gideon ɖu Midiantɔwo dzi

1 Gideon, ame si wogayɔna be Yerubaal kple
eƒe aʋakɔ fɔ ŋdi kanya heyi keke Harɔd vudo la
gbɔ. Midiantɔwo ƒe aʋakɔ ƒo ƒu ɖe Gideon ƒe
aʋakɔ ƒe anyiehe lɔƒo le balime si le More to la
gbɔ xa.

2 Yehowa gblɔ na Gideon be, “Wò aʋakɔ la sɔ
gbɔ akpa! Nyemaɖe mɔ mi katã miawɔ aʋa kple
Midiantɔwo o, elabena Israelviwo ava ƒo adegbe
nam be, ‘Míawoe ɖemía ɖokuiwo tomíawo ŋutɔ
ƒe ŋusẽ me’ 3 Ɖo wò ame siwo nye vɔvɔ̃nɔtɔwo
kple ame siwo dzidzi ƒo la ɖe aƒe.” Ale ame akpe
blaeve-vɔ-eve (22,000) trɔ dzo eye ame akpe ewo
(10,000) siwo nɔ klalo na aʋawɔwɔ koe susɔ.

4 Yehowa gagblɔ na Gideon be, “Ameawo sɔ
gbɔ akpa. Kplɔ wo yi tɔ la to, ekema mafia ame
siwo ayi kpli wò kple esiwo mayi o la wò. Ne
megblɔ be, ‘Ame sia nayi kpli wò la’ ekema ayi,
ke ne megblɔ be, ‘Ame sia mayi kpli wò o la’
ekema mayi o.”

5 Gideon kplɔ wo yi tɔ la gbɔ eye Yehowa gblɔ
na Gideon be, “Ame siwo akpe nu ɖe tsi me eye
woano tsi abe avu ene la, nanɔ hatsotso ɖeka
me eye ame siwo adze klo eye woaku tsia kple
asi ano la hã nanɔ hatsotso bubu me.” 6 Ewɔ
nenema eye ame siwo ku tsia kple asi heno la nɔ
ame alafa etɔ̃ (300), ame bubuawo katã nye ame
siwo dze klo heno tsia abe avu ene.

7 Yehowa gblɔ na Gideon be, “Maɖu Midi-
antɔwo dzi kple ame alafa etɔ̃ (300) siawo! Na
ame mamlɛawo natrɔ ayi aƒe!” 8 Gideon xɔ
anyikpluawo kple kpẽawo le Israelviwo si, ɖo wo
ɖe aƒe eye ame alafa etɔ̃awo (300) koe tsi anyi.
Midiantɔwo ƒo ƒu ɖe balime si le Gideon te.

9 Aƒetɔ la gblɔ na Gideon le zã me be, “Fɔ kaba!
Kplɔ wò aʋawɔlawo, eye miadze Midiantɔwo dzi
elabena mana miaɖu wo dzi! 10Ke ne èle vɔvɔ̃m
la, ekema wò ɖeka yi futɔwo ƒe asaɖa la me,
kplɔ wò subɔla Pura ɖe asi, 11 eye nàɖo to nya

siwo gblɔm futɔwo le, ekema dzi aɖo ƒowò, eye
nàtso enumake ɖe aʋa la wɔwɔ ŋu!” Ale Gideon
kplɔ Pura ɖe asi eye wowɔ ɖɔɖɔɖɔ yi futɔwo
ƒe nɔƒe. 12 Midiantɔwo kple Amalekitɔwo kple
dukɔ bubuwo tso ɣedzeƒe ƒo ƒu ɖe balime la abe
ʋetsuviwo alo ƒutake ene eye woƒe kposɔwo sɔ
gbɔ wu xexlẽ.

13 Gideon te ɖe agbadɔ aɖe ŋu esime futɔwo
dometɔ ɖeka ku drɔ̃e, ɖi vo, nyɔ tso alɔ̃ me teti
henɔ drɔ̃e la lĩm na nɔvia. Egblɔ be, “Meku drɔ̃e
dziŋɔ aɖe, abolo gã aɖe mli ge ɖe míaƒe asaɖa la
me eye wòlɔ míaƒe agbadɔ la ƒu anyi gbloo!”

14 Ame evelia gblɔ be, “Gɔmeɖeɖe ɖeka koe le
wò drɔ̃e la si. Gideon, Yoas ƒe vi, Israel ŋutsu
la ava tsrɔ̃Midiantɔwo kple dukɔ bubu siwo kpe
ɖe wo ŋu la ƒe aʋakɔwo katã.”

15 Gideon se drɔ̃e la kple eƒe gɔmeɖeɖe. Nu si
ko wòte ŋu wɔ lae nye etsi tsitre ɖe afi ma eye
wòkafu Mawu! Azɔ etrɔ enumake yi Israelviwo
ƒe asaɖa me eye wòdo ɣli be, “Mifɔ kaba elabena
Yehowa ana míaɖu Midiantɔwo ƒe aʋakɔ gã
siawo dzi!” 16 Gideon ma ame alafa etɔ̃ la ɖe
akpa etɔ̃ me, tsɔ kpẽ kple anyikplu si me akakati
le la na ame sia ame.

17 Ke eɖe eƒe ɖoɖowo me na wo hegblɔ be,
“Ne míeva ɖo futɔwo ƒe asaɖaŋudzɔlawo gbɔ
la, miwɔ nu si tututu mawɔ. 18 Ne nye kple
nye amewo míeku míaƒe kpẽwo ko la, miawo
hã miku mia tɔwo le asaɖa la ƒe akpa ɖe sia ɖe
eye miado ɣli sesĩe be, ‘Míele aʋa wɔm na Mawu
kple Gideon!’ ”

19 Ale Gideon kple ame alafa ɖeka siwo nɔ
eŋu la ɖo Midiantɔwo ƒe asaɖa la ƒe gbɔto

le zãtitina esime woɖɔli dzɔlawo teti. Woku
woƒe kpẽwo eye wogbã anyikplu siwo le wo si.
20 Aʋalɔgo etɔ̃awo me nɔlawo hã ku kpẽawo,
gbã woƒe anyikpluwo, lé akakatiawo ɖe mia eye
wolé kpẽawo ɖe ɖusi hena kuku. Wodo ɣli
sesĩe be, “Esia nye yi na Yehowa kple Gideon!”
21 Esi Gideon ƒe ameawo ɖe to ɖe asaɖa la la,
Midiantɔwo katã lé du tsɔ eye wonɔ ɣli dom
esime wonɔ dua dzi.

22 Esi ame alafa etɔ̃awo (300) ku kpẽawo la,
Yehowa de zi asaɖa la me be wotsɔ yi ɖe wo
nɔewo ŋu. Woƒe asrafowo si yi ɖe Bet Sita ɖo
ta Zerera gbɔ va se ɖe keke Abel Mehola si te ɖe
Tabat ƒe liƒo dzi ke. 23 Woyɔ Israelvi siwo tso
Naftali, Aser kple Manase la, wodo go eye woti
Midiantɔwo yome. 24 Gideon dɔ dɔlawo wotsa
le Efraim tonyigba la katã dzi nɔ gbɔgblɔm be,
“Miɖi va dze Midiantɔwo dzi eye miaxe mɔ na
woƒe Yɔdan tɔsisi la tsotso va se ɖe keke Bet Bera
ke.”
Ale woyɔ Efraim ŋutsuwo katã do goe eye

woxe Yɔdan ƒe tɔtsoƒewo katã va se ɖe Bet
Bera ke. 25 Israelviwo lé Midiantɔwo ƒe aʋafia
eveawo, Oreb kple Zeb. Wowu Oreb le agakpe
si wotsɔ eƒe ŋkɔ na eye woyɔnɛ fifia be Oreb la
gbɔ eye wowu Zeb le wainfiaƒe si woyɔna fifia
be Zeb. Woti Midiantɔwo yome eye wotsɔ Oreb
kple Zib ƒe tawo vɛ na Gideon le Yɔdan tɔsisi la
godo.

8
Gideon lé Zeba kple Zalmuna

1 Efraim ƒe towo ƒe kplɔlawo do dɔmedzoe
helĩhelĩ ɖe Gideon ŋu, wobiae be, “Nu ka ta
mèɖo du ɖe mí enumake esi nèho aʋa ɖe
Midiantɔwo ŋu o?”

2Ke Gideon ɖo eŋu be, “Ɖe Efraim ƒewainxaxa
mlɔetɔ menyo wu Abiezer ƒe wainxaxa blibo la
oa? 3Mawu na mielé Oreb kple Zeb, Midiantɔwo
ƒe aʋafiawo! Nu kae mewɔ si woatsɔ asɔ kple
nu gã si miawo miewɔ?” Gideon ƒe nya siawo
na Efraim ƒe viwo ƒe kplɔlawo ƒe dzi fa.

4 Gideon tso Yɔdan tɔsisi la azɔ kple eƒe
aʋawɔla alafa etɔ̃awo (300). Ɖeɖi te wo ŋu gake
woganɔ futɔwo nyam kokoko. 5 Esi wova ɖo
Sukɔt la, Gideon gblɔ na Sukɔt ƒe amewo be ɖeɖi
te yewo ŋu le Midian fiawo, Zeba kple Zalmuna
nyanya me eya ta woana nuɖuɖu yewo.

6 Ke Sukɔt ƒe kplɔlawo ɖo eŋu be “Ɖe miaƒe
asi su Zeba kple Zalmuna dzi xoxoa? Ne míena
nuɖuɖu mi eye miete ŋu lé wo o la, woatrɔ ava
wu mí.”

7Gideon gblɔ na wo be, “Ne Aƒetɔ la tsɔ wo de
asi nam la, ekema matrɔ ava eye matsɔ aŋɔka ƒe
ŋuwo adze ŋuti na mi.”

8Ale Gideon tso eme yi ɖabia nuɖuɖu le Penuel
eye woawo hã gblɔ abe Sukɔt ƒe amewo ke ene.
9 Gideon gagblɔ na woawo hã be, “Ne aʋa siawo
wɔwɔ nu tso la, matrɔ ava eye magbã mɔ sia aƒu
anyi.”

10 Azɔ la Fia Zeba kple Fia Zalmuna kple woƒe
aʋawɔla akpe wuiatɔ̃ (15,000) va ɖo Karkor, ame
mawo koe susɔ le aʋakɔ siwo tso ɣedzeƒe la
me elabena wowu wo dometɔ akpe alafa ɖeka
blaeve (120,000) xoxo. 11Gideon trɔ azɔ to asimɔ

si to Noba kple Yogbeha ƒe ɣedzeƒe eye wòdze
Midiantɔwo ƒe aʋakɔ dzi esi womenɔ mɔ kpɔm
na wo kura o. 12 Fia eveawo si gake Gideon kplɔ
wo ɖo va se ɖe esime wòlé wo eye wòtsrɔ̃ aʋakɔ
blibo la. 13 Le esia megbe la, Gideon to mɔ si
to Heres mɔ la gbɔ hetrɔ gbɔ. 14 Elé ɖekakpui
aɖe tso Sukɔt eye wòzi edzi be wòaŋlɔ Sukɔt
ƒe kplɔlawo kple mawunua blaadre-vɔ-adreawo
ŋkɔ na ye.

15 Etrɔ va Sukɔt eye wògblɔ na wo be, “Mieɖu
fewu le ŋunye be, nye asi masu Fia Zeba kple
Fia Zalmuna dzi akpɔakpɔ o eye miegbe, miena
nuɖuɖu mí o, le esime ɖeɖi te mía ŋu eye dɔ nɔ
mía wum. Kpɔ ɖa, fia eveawoe nye esiawo.”

16 Tete wòlé dumemetsitsiawo eye wòtsɔ
aŋɔkawo kple ŋuwo fia nunya woe. 17 Emegbe
la, Gideon yi Penuel hã, gbã mɔ la ƒu anyi eye
wòwu ŋutsuwo katã le dua me.

18 Le esia megbe la, Gideon bia Fia Zeba kple
Fia Zalmuna be, “Ame siwo miewu le Tabɔr ɖe,
aleke wole?”
Woɖo eŋu be, “Wodo awu abe miawo ene

tututu, abe fiaviŋutsuwo ene.”
19 Gideon do ɣli be, “Nɔvinyewo kokoko

woanye! Meka atam be, ne menye ɖe miewu wo
o la, anye ne nyemawu mi o.”

20 Azɔ Gideon ɖe gbe na Via ŋutsu tsitsitɔ,
Yeter, be wòawu wo. Ke Yeter metsi o eya ta enɔ
vɔvɔ̃m be yeawu wo.

21 Zeba kple Zalmuna gblɔ na Gideon be, “Wò
ŋutɔ wu mí elabena ŋutsue wɔa ŋutsu ƒe dɔ!”

Ale Gideon wu wo eye wòɖe kɔgɛwo le kɔ na
woƒe kposɔwo.

Gideon gbe fiaɖuɖu
22 Israelviwo gblɔ na Gideon be, “Ɖu fia

ɖe mía dzi, wò ŋutɔ, viwò ŋutsuwo kple wò
tɔgbuiyɔviwo elabena èɖe mí tso Midiantɔwo ƒe
asi me.”

23 Ke Gideon ɖo eŋu na wo be, “Nye ŋutɔ loo
alo vinye ŋutsu aɖeke maɖu fia ɖe mia dzi o.
Yehowa aɖu fia ɖe mia dzi.” 24 Egblɔ na wo be,
“Nu ɖeka le asinye, mabia mi, eyae nye be mia
dometɔ ɖe sia ɖe natsɔ sikatogɛ ɖeka nam le eƒe
afunyinuawo dome.” Enye Ismaeltɔwo ƒe kɔnu
be woade sikatogɛwo.

25 Woɖo eŋu be, “Míana wo kple dzidzɔ.” Ale
woɖo avɔ ɖe anyigba eye wo dometɔ ɖe sia
ɖe da sikatogɛ si nɔ eƒe afunyinuwo me la ɖe
edzi. 26 Sikatogɛ siwo wòbia la ƒe kpekpeme
va le kilogram wuiasiekɛ kple afã, ke womebu
atsyɔ̃ɖonuwo, dzonu xɔasiwo kple awu dzĩ si
Midian fiawo dona alo kɔga siwo wodena na
woƒe kposɔwo la ɖe eme o. 27 Gideon tsɔ sika
la wɔ kɔmewu eye wòtsɔe da ɖe Ofra, si nye wo
dedu la me. Israel katã de asi awu la subɔsubɔ
me le afi ma eye wòva zu mɔ na Gideon kple eƒe
ƒome la.

Gideon ƒe ku
28 Ale Israelviwo bɔbɔ Midiantɔwo ɖe anyi

eye womegafɔ ta dzi kpɔ o. Ale ŋutifafa nɔ
anyigba la dzi ƒe blaene sɔŋ le Gideon ƒe
agbenɔɣi. 29 Yerubaal, Yoas ƒe vi, trɔ yi ɖanɔ wo
de. 30 Viŋutsu blaadre nɔ esi elabena eɖe srɔ̃

geɖewo. 31Ahiãvi aɖe hã nɔ esi le Sekem, ame si
ha dzi ŋutsu aɖe nɛ, si wòna ŋkɔe be Abimelek.
32 Gideon, Yoas ƒe vi, tsi, zu amegãɖeɖi aɖe hafi
ku. Woɖii ɖe fofoa, Yoas ƒe yɔdo me le Ofra le
Abiezritɔwo ƒe anyigba dzi.

33 Esi Gideon ku teti ko la, Israelviwo gadze
Baalwo yome. Woli Baal Berit anyi abe woƒe
mawu ene eye 34 Israelviwo meɖo ŋku Yehowa,
woƒe Mawu, ame si ɖe wo tso futɔ siwo ƒo xlã
wo la ƒe asiwo me dzi o. 35 Nenema ke wogbe
dɔmenyowɔwɔ na Yerubaal, ame si tso Gideon ƒe
ƒome la me togbɔ be Gideon wɔ nu nyui geɖewo
na wo hã.

9
Abimelek wu nɔvia ŋutsuwo eye woɖoe fiae le

Sekem
1Gbe ɖeka la Abimelek, Yerubaal ƒe vi, ɖi tsa yi

ɖasra nyruiawo kpɔ le Sekem 2 eye wòdo susu sia
ɖe wo gbɔ be: Alekee, anyo na mi be Yerubaal ƒe
vi blaadre sɔŋ naɖu fia ɖe mia dzi loo, alo be nye
Abimelek, ame si nye mia vi ŋutɔŋutɔ la naɖu fia
ɖe mia dzia, miyi ɖabia dumemetsitsiawo se.

3 Ale Abimelek nyruiawo yi dumemetsitsiwo
gbɔ hetsɔ Abimelek ƒe nya la ɖo woƒe ŋkume.
Woɖo be, esi Abimelek dada tso yewoƒe dua me
ta la, yewoxɔ Abimelek ƒe nya la.

4 Ale wona gae tso esi wodzɔ le trɔ̃ Baal Berit
subɔƒe la me eye fia Abimelek tsɔ ga sia ƒo gbevu
aɖewo nu ƒu ɖe eɖokui ŋu. 5 Ekplɔ wo yi fofoa
ƒe aƒe me le Ofra eye wòna wowu Yerubaal ƒe
vi blaadreawo ɖe kpe ɖeka dzi, ke Yerubaal ƒe vi

ɖeka, Yotam, koe si ɖaɣla eɖokui. 6 Esia megbe
la, Sekemtɔwo kple Betmilɔtɔwo wɔ takpekpe gã
aɖe le oɖumti la te le Sekem eye woɖo Abimelek
fiae.

Yotam ƒe alobalo
7Esi wogblɔ nya sia na Yotam la, eyi Gerizim to

la tame eye wòdo ɣli gblɔ na wo be, “Miɖo tom,
mi Sekemtɔwo, ale be Mawu naɖo to mi. 8 Gbe
ɖeka la, atiwo kpe ta be woaɖo fia na wo ɖokui.
Wogblɔ na amiti be, ‘Ɖu fia ɖe mía dzi.’

9 “Gake amiti ɖo eŋu na wo be, ‘Ɖe madzudzɔ
amidzidzi, ami si wotsɔna dea bubu mawuwo
kple amegbetɔwo ŋu be mava ɖu fia ɖe atiwo
dzia?’

10 “Emegbe la wogblɔ na gboti be, ‘Va ɖu fia ɖe
mía dzi.’

11 “Ke gboti ɖo eŋu na wo be, ‘Ɖe madzudzɔ
nye ku vivi ŋanɛwo tsetse be maɖu fia ɖe atiwo
dzia?’

12 “Wogblɔ na wainka be, ‘Va ɖu fia ɖe mía
dzi.’

13 “Ke wainka ɖo eŋu na wo be, ‘Ɖemadzudzɔ
wain si doa dzidzɔ na mawuwo kple amewo siaa
la tsetse ale be maɖu fia ɖe atiwo dzia.’

14 “Mlɔeba la, atiawo katã gblɔ na ŋuti be, ‘Va,
nàɖu fia ɖe mía dzi.’

15 “Ŋuti gblɔ na atiawo be, ‘Ne miaɖom fiae
ɖe mia nu vavã la, ekema miva be ɖe nye vɔvɔli
te, ke ne menye nenema o la, mina dzo nado tso
ŋuti la me ava bi Lebanon ƒe sedatiwo.’ ”

16 Yotam yi edzi be, “Ɖe miewɔ nu dzɔdzɔe
ɖe Yerubaal kple eƒe dzidzimeviwo ŋu be mietsɔ
Abimelek ɖo fia mahã? 17 Fofonye wɔ aʋa na

mi, tsɔ eƒe agbe ke eye wòɖe mi tso Midiantɔwo
ƒe asi me, 18 ke mietso ɖe eŋu eye miewu via
blaadre le kpe ɖeka dzi. Azɔ la, mietsɔ via
Abimelek, ame si nye fofonye ƒe kosi vi la ɖo fiae
elabena miaƒe ƒometɔ wònye. 19 Ne mieka ɖe
edzi be yewowɔ nu dzɔdzɔe ɖe Yerubaal kple eƒe
dzidzimeviwo ŋu la, ekema agbe nadidi na mi
eye eme nafa na miawo kple Abimelek siaa. 20Ke
ne miewɔ nu dzɔdzɔe ɖe Gideon ŋu o la, ekema
Abimelek natsrɔ̃ Sekemtɔwo kple Betmilɔt ƒe
amewo eye woawo hã natsrɔ̃ Abimelek!”

21 Azɔ vɔvɔ̃ na nɔvia Abimelek ta la, Yotam si
yi ɖanɔ Beer.

Aʋa dzɔ le Sekem; Abimelek ƒe ku
22 Le Abimelek ƒe fiaɖuɖu le Israel ƒe etɔ̃

megbe la, 23 Mawu na dzre va dzɔ ɖe Fia
Abimelek kple Sekemtɔwo dome, ale Sekemtɔwo
tso ɖe fia la ŋu. 24 Le nya siwo va dzɔ me la,
wohe to na Abimelek kple Sekemtɔ siwo kpe
ɖe eŋu le Yerubaal ƒe vi blaadreawo wuwu me.
25 Sekemtɔwo be ɖe mɔ si yi to la dzi la dzi na
Abimelek. Esi wonɔ elalam be wòava yi la, woda
adzo ame siwo va to mɔ la dzi yina. Ke ame aɖe fi
tofi na Abimelek le nugbe si woɖo ɖe eŋu la ŋuti.
26 Ɣe ma ɣi la, Gaal, Ebed ƒe vi, ʋu kple nɔviawo
yi Sekem eye wòzu ame ŋkutawo dometɔ ɖeka
le dua me. 27 Le esime wonɔ nuŋeŋeŋkekenyui
ɖum le Sekem le ƒe ma me le woƒe mawu ƒe
gbedoxɔ me la, amewo no wain nyuie eye wode
asi fiƒoƒo de Abimelek me.

28 Gaal do ɣli be, “Ame kae nye Abimelek eye
nu ka ta wòanye míaƒe fia? Nu ka ta míanye

eƒe subɔlawo? Eya kple xɔlɔ̃a, Zebul, boŋue anye
míawo ƒe subɔlawo. Miɖe kɔ ɖa le Abimelek ŋu!
29Mitsɔm ɖo fiae eye enumakemiakpɔ nu si adzɔ
ɖe Abimelek dzi! Magblɔ na Abimelek be, ‘Ƒo
aʋawɔlawo nu ƒu eye nàho aʋa!’ ”

30 Ke esi dumegã Zebul se nya si Gaal gblɔ
la, edo dɔmedzoe. 31 Enumake eɖo du ɖe
Abimelek le Aruma be, “Gaal, Ebed ƒe vi kple
eƒe ƒometɔwo ʋu va le Sekem eye wole aɖaŋu
vɔ̃ ɖom na amewo be woatso ɖe ŋuwò. 32 Wò
kple wò aʋakɔ miva be ɖe gbedzi le zã me 33 eye
ne ŋu ke ko la, mige ɖe dua me. Ne Gaal kple eƒe
amewo do va kpe mi la, ekema miate ŋu awɔ nu
sia nu si dze mia ŋu la kpli wo!”

34 Abimelek kple eƒe amewo zɔ mɔ le zã me,
woma ɖe akpa ene me eye wode xa ɖe teƒe
vovovowo ƒo xlã dua. 35 Esi ŋu ke, le ŋdi me
la, esime Gaal nɔ anyi ɖe dua ƒe agbo nu henɔ
aɖaŋu dem kple dumemetsitsiawo la, Abimelek
kple eƒe amewo lũ ɖe dua dzi.

36 Esi Gaal kpɔ wo la, edo ɣli gblɔ na Zebul be,
“Kpɔ to ma dzi ɖa! Medze abe amewoe le ɖiɖim
tso afi ma gbɔna ene oa?”
Zebul ɖo eŋu be, “Ao! Vɔvɔliwo ko kpɔm nèle

abe amewo ene!”
37 Gaal yi edzi be, “Kpɔ afi ma nyuie, meka ɖe

edzi be mekpɔ amewo le lulũmɖe mía dzi gbɔna.
Kpɔ afi sia hã ɖa, ame bubuwo hã gbɔna; wodze
le Meomenim ƒe oɖumti la ŋu!”

38 Tete Zebul biae be, “Afi ka wò numeɖiɖi
gbogboawo le azɔ? Ame kae gblɔ be, ‘Ame ka
gɔ̃e nye Abimelek eye nu ka ta wòaɖu fia ɖe mía
dzi?’ Ame siwo ŋu nèɖu fewu le eye nèƒo fi de

wo la le dua godo fifi laa! Do go nàkpe aʋa kpli
wo!”

39 Enumake Gaal kplɔ Sekemtɔwo eye wowɔ
aʋa kple Abimelek. 40 Ke Abimelek ƒe amewo
ɖu Gaal dzi. Sekemtɔ geɖewo xɔ abi eye womlɔ
aʋagbe la dzi va se ɖe keke dua ƒe agbo nu ke.
41 Abimelek nɔ Aruma ɣe ma ɣi. Zebul nya Gaal
kple eƒe ƒometɔwo le Sekem eye meɖe mɔ be
woaganɔ afi ma o.

42 Le ŋufɔke la, Sekemtɔwo gayi aʋa, ke ame
aɖe fi tofi na Abimelek tso woƒe ɖoɖowo ŋu.
43 Ale wòma eƒe aʋawɔlawo ɖe akpa etɔ̃ eye
wòɣla wo ɖe gbedzi. Esi Sekemtɔwo do ta ɖa
la, Abimelek ƒe amewo dze wo dzi eye wode asi
wo wuwu me. 44 Abimelek da aʋalɔgo ɖeka ɖe
dua ƒe agbo nu ale be Sekemtɔwo ƒe aʋawɔlawo
mate ŋu atrɔ, asi yi dua me o, le esime aʋalɔgo
eve bubuawo nɔwowum le gbedzi. 45Wowɔ aʋa
ŋkeke blibo la hafi Abimelek te ŋu xɔ du la. Ewu
amewo eye wògbã du la. 46 Esi Migdaltɔwo kpɔ
nu si dzɔ la, wosi yi mɔ si te ɖe Baal Berit, ƒe
subɔƒe la me.

47 Esi Abimelek se be ameawo si yi mɔ la me
la, 48 Abimelek yi Zalmɔn to dzi. Efɔ nake lé ɖe
abɔta eye wòɖe gbe na eƒe ameawo bena woawɔ
nu si tututu yewɔ. 49 Ale ameawo dometɔ ɖe sia
ɖe fɔ nake yi dua me. Abimelek tsɔ eƒe nake tu
mɔ la ƒe gli ŋu eya ta ameawo hã wɔ nenema
ke. Woli kɔ woƒe nakewo ɖe glia ŋu eye wode
dzo nakekɔ la me. Ale ame abe akpe ɖeka ene,
ŋutsuwo kple nyɔnuwo siaa, ame siwo nɔ mɔ la
me la katã ku.

50 Abimelek ho aʋa ɖe Tebez du la ŋu azɔ eye
wòxɔe. 51 Mɔ sesẽ aɖe nɔ dua me eya ta dua
me tɔwo katã si yi eme. Wotu agbo la heyi mɔ
la tame ke henɔ ŋku lém ɖe Abimelek kple eƒe
amewo ŋu. 52 Esi Abimelek va mɔ la te eye wònɔ
dzadzram ɖo be yeatɔ dzoe la, 53 nyɔnu aɖe ɖe
asi le nutukpe gã aɖe ŋu tso mɔ la tame ɖo ɖe
anyigba eye kpea ge dze Abimelek dzi eye wogbã
ta nɛ.

54 Abimelek gblɔ na eƒe adekplɔvi be, “Wum!
Elabena menyo be woase be nyɔnue wu
Abimelek o!” Ale adekplɔvi la tɔ hɛe wòku. 55Esi
Israelviwo kpɔ be Abimelek ku la, wokaka yi wo
de. 56 Ale Mawu he to na Abimelek le nu vɔ̃
si wòwɔ ɖe fofoa ŋu, to fofoa ƒe vi blaadreawo
wuwume la ta. 57Mawu na Sekemtɔwo hã kpe fu
ɖe woƒe ŋutasesẽ ta, abe ale si Yotam, Yerubaal
ƒe vi gblɔe do ŋgɔ, esi wòƒo fi de wo la ene.

10
1 Le Abimelek ƒe ku megbe la, Israel ƒe

ʋunudrɔ̃la si va ɖe eyomee nye Tola, Pua ƒe vi
kple Dodo ƒe tɔgbuiyɔvi. Etso Isaka ƒe to la me,
ke enɔ Samir le Efraim ƒe tonyigba dzi. 2 Enye
ʋunudrɔ̃la na Israelviwo ƒe blaeve-vɔ-etɔ̃ eye esi
wòku la, woɖii ɖe Samir. 3 Ʋunudrɔ̃la si kplɔe
ɖo lae nye Yair, ŋutsu aɖe si tso Gilead. Eya
hã drɔ̃ ʋɔnu Israel ƒe blaeve-vɔ-eve. 4 Via ŋutsu
blaetɔ̃awo doa tedzi ɖia tsa eye du blaetɔ̃ nɔ wo
si le Gileadnyigba dzi, afi si wogayɔna egbegbe
be, “Yair duwo.” 5Esi Yair ku la, woɖii ɖe Kamon.

Israelviwo gasubɔ mawu bubuwo

6 Israelviwo gawɔ nu si nye vɔ̃ le Yehowa
ŋkume. Wosubɔ Baalwo kple Astarɔtwo
kple Aramtɔwo, Sidontɔwo, Moabtɔwo kple
Amonitɔwo kple Filistitɔwo ƒe mawuwo. Esi
Israelviwo gbe nu le Yehowa gbɔ eye womega-
subɔnɛ o ta la, 7 edo dziku ɖe wo ŋuti. Etsɔ wo
dzra na Filistitɔwo kple Amonitɔwo, 8 ame siwo
te wo ɖe to, gbã wo gudugudu. Hena ƒe wuienyi
la, wote Israelvi siwo katã nɔ Yɔdan tɔsisi la ƒe
ɣedzeƒe le Gilead, le Amoritɔwo ƒe anyigba dzi la
ɖe to. 9Wogawɔ aʋa kpli wo le Yuda, Benyamin
kple Efraim hã elabena Amonitɔwo tso Yɔdan
tɔsisi la va wɔ aʋa kple Israelviwo. Nu sia yi
edzi ƒe wuienyi sɔŋ 10 eye mlɔeba la, Israelviwo
trɔ va Yehowa gbɔ heɖe kuku nɛ be wòagaxɔ
na yewo. Woʋu eme be, “Míewɔ nu vɔ̃ ɖe
ŋuwò: míegblẽ wò,míaƒeMawu ɖi eye míesubɔ
Baal.” 11 Yehowa ɖo eŋu be, “Ɖe nyemeɖe mi tso
Egiptetɔwo, Amoritɔwo, Amonitɔwo, Filistitɔwo
12 Sidontɔwo, Amalekitɔwo kple Maonitɔwo ƒe
asi me oa? 13 Gake miegagblẽam ɖi enuenu
eye miesubɔa mawu bubuwo eya ta mibu ɖa
le ŋkuta nam! Nyemagaɖe mi akpɔ o. 14 Miyi
miado ɣli na mawu yeye siwo mietia! Mina
woaɖe mi le miaƒe xaxaɣiwo me!”

15 Israelviwo gaɖe kuku na Mawu be, “Míewɔ
nu vɔ̃, he to na mí le mɔ ɖe sia ɖe si dze ŋuwò
la dzi eye nàgaɖe mí tso míaƒe futɔwo ƒe asi me
ko!”

16 Israelviwo trɔ le mawu bubuawo yome eye
wosubɔ Yehowa ɖeɖe ko. Woƒe blanuiléle do
nuxaxa na Yehowa. 17Le ɣe ma ɣi la, Amonitɔwo



Ʋɔnudrɔ̃lawo 10:18 xxxiv Ʋɔnudrɔ̃lawo 11:10

ƒe aʋakɔ ƒu asaɖa anyi ɖe Gilead hena aʋawɔwɔ
kple Israel ƒe aʋakɔ le Mizpa.

18 Gilead ƒe kplɔlawo gblɔ be, “Ame kae akplɔ
míaƒe aʋakɔwo le aʋawɔwɔ kple Amonitɔwo
me? Ame si akplɔ míaƒe aʋakɔwo la azu míaƒe
fia!”

11
1 Yefta nye aʋawɔla sesẽ aɖe tso Gileadnyigba

dzi. Dadaa nye gbolo eye fofoa ŋkɔe nye Gilead.
2 Vi bubuwo nɔ Gilead si siwo srɔ̃a ŋutɔ dzi nɛ.
Esi Gilead ƒe vi bubu siawo tsi la, wonya Yefta
le anyigba la dzi, gblɔ nɛ be, “Nyɔnu bubu ƒe vi
nènye! Màkpɔ domenyinu aɖeke tso mía fofo
gbɔ o.”

3 Ale Yefta si tso fofoa ƒe aƒe me yi Tobnyigba
dzi. Eƒo gbevu aɖewo nu ƒu ɖe eɖokui ŋu
eye wokplɔnɛ ɖo ɣe sia ɣi. 4 Ɣeyiɣi sia mee
Amonitɔwo ho aʋa ɖe Israelviwo ŋu. 5 Gilead
ƒe kplɔlawo ɖo du ɖe Yefta 6 kple kukuɖeɖe be
wòava kplɔ yewoƒe aʋakɔ la le aʋawɔwɔ kple
Amonitɔwo me.

7Yefta bia wo be, “Nu ka ta mieva yɔm le esime
mielé fum eye mienyam le fofonye ƒe aƒe me?
Nu ka tae mieɖo du ɖem azɔ esi miele xaxa me?”

8 Woɖo eŋu be, “Míeɖo du ɖe wò elabena
míehiã wò kpekpeɖeŋu. Ne ànye míaƒe aʋafia
le míaƒe aʋawɔwɔme kple Amonitɔwo la, ekema
miatsɔ wò aɖo fiae le Gilead.”

9 Yefta do ɣli be, “Nyateƒea? Ɖe miebu be
maxɔ nya sia sea?”

10 Woɖo eŋu be, “Míedo ŋugbe na wò eye
míeka atam ɖe ŋugbedodo dzi.”



Ʋɔnudrɔ̃lawo 11:11 xxxv Ʋɔnudrɔ̃lawo 11:22

11 Ale Yefta lɔ̃ eye wòzu aʋafia kple Gilead fia.
Woɖo kpe nya sia dzi le Yehowa kple ameawo
katã ŋkume le Mizpa. 12 Yefta ɖo du ɖe Amon
fia be yedi be yeanya nu si ta wòle aʋa hom ɖe
Israelviwo ŋu. 13 Amon fia ɖo eŋu be anyigba
la nye Amɔnitɔwo tɔ eye Israelviwo va fii esime
wotso Egipte va ɖo. Eyi edzi be anyigba blibo
la tso Arnon tɔsisi la ŋu yi Yabok tɔsisi la ŋu
heyi Yɔdan tɔsisi la ŋu, eye wònye ye tɔ, eya ta
Israelviwo naɖe asi le yeƒe anyigba ŋuti na ye
tomefafatɔe.

14 Yefta gaɖo amewo ɖe Amonitɔwo ƒe fia
15 be, “Nya si Yefta gblɔ lae nye esi, ‘Israel mexɔ
Moabtɔwo alo Amonitɔwo ƒe anyigba o. Nyateƒe
lae nye be, 16 esi Israelviwo tso Egipte, tso Ƒu
Dzĩe la eye wova ɖo Kades la, 17 woɖo du ɖe
Edom fia nɔ mɔ biam be, yewoato eƒe anyigba
dzi gake Edom fia meɖe mɔ na wo o. Wobia
mɔ ma ke Moab fia hã eye eya hã gbe eya ta
Israelviwo nɔ Kades.

18 “ ‘Mlɔeba la, woƒo xlã Edom kple Moab to
gbedadaƒo, woto woƒe ɣedzeƒeliƒowo dzi va se
ɖe esime woɖo Moab ƒe liƒo la godo le Arnon
tɔsisi la ŋu. 19 Israel ɖo du ɖe Fia Sixɔn,
Amoritɔwo ƒe fia, le Hesbon eye wòbia be wòaɖe
mɔ yewoato eƒe anyigba dzi ayi afi si yewoyina.
20 Fia Sixɔn mexɔ Israelviwo dzi se o eya ta
wòna eƒe aʋakɔ wɔ aʋa kple Israelviwo le Yaza.
21 Yehowa, míaƒe Mawu la kpe ɖe Israelviwo ŋu
woɖu Fia Sixɔn dzi. Ale Israelviwo xɔ anyigba
si dzi Amoritɔwo nɔ la katã. 22 Israelviwo nɔ
anyigba la katã dzi tso Arnon tɔsisi la ŋu le
anyigbeme yi Yabok tɔsisi la ŋu le dzigbeme kple

tso gbegbe la ŋu le ɣedzeƒe yi Yɔdan tɔsisi la ŋu
le ɣetoɖoƒe.

23 “ ‘Ale Yehowa, Israel ƒeMawu lae xɔ anyigba
la le Amoritɔwo si na Israelviwo. Ekema nu ka ta
míagbugbɔe na wò? 24Na nu sia nu si wò mawu
Kemos na wò la nanye tɔwò eye nu sia nu si
Yehowa, míaƒe Mawu la na míawo hã la, nanye
mía tɔ! 25 Ke wò ɖe, ame ka gɔ̃e nèbu be yenye?
Ɖe nènyo wu Fia Balak, Moab fia? Ɖe wòdi
be yeagbugbɔ yeƒe anyigba axɔ le Israelviwo si,
esime Israel ɖu edzia? Kpao! 26 Ke wò ya nèle
didim be yeaho nya sia ɖe dzi azɔ le ƒe alafa etɔ̃
megbe! Israel nɔ anyigba sia dzi ɣeyiɣi sia katã
tso Hesbon va yi Aroer, yi ɖatɔ keke Arnon tɔsisi
la. Nu ka ta mèdze agbagba aɖeke kpɔ do ŋgɔ
na fifia be yeagbugbɔ anyigba la axɔ o? 27 Kpɔ
ɖa, nyemewɔ nu vɔ̃ aɖeke ɖe ŋuwò o: wò boŋue
wɔ nu vɔ̃ ɖe ŋunye be nèho aʋa ɖe ŋunye. Ke
eteƒemadidi o, Yehowa, Ʋɔnudrɔ̃la la, adrɔ̃ ʋɔnu
le mí Israelviwo kple mi Amonitɔwo dome.’ ”
28 Amon fia meɖo to Yefta ƒe nya la o.

Yeƒta ƒe adzɔgbeɖeɖe
29 Le ɣeyiɣi ma me la, Yehowa ƒe Gbɔgbɔ va

Yefta dzi eye wòkplɔ eƒe aʋakɔ to Gileadnyigba
kple Manase ƒe anyigba dzi, dze le Mizpa le
Gilead ŋu eye wòkpe aʋa kple Amonitɔwo ƒe
aʋakɔ. 30 Yefta ɖe adzɔgbe na Yehowa be, “Ne
ètsɔ Amonitɔwo de asi nam la, 31 nu sia nu si
ado to nye aƒe ƒe agbo me ava kpem ne meɖu
Amonitɔwo dzi hetrɔ gbɔ la, anye Yehowa tɔ eye
matsɔe asa numevɔe nɛ.”

32 Yefta kplɔ eƒe aʋakɔ wowɔ aʋa kple
Amonitɔwo. Yehowa na Israel ɖu dzi 33 eye
wowu Amonitɔwo tso keke Aroer va se ɖe Minit.
Woxɔ du blaeve va keke Abel Keramin. Ale Israel
ɖu Amonitɔwo dzi.

34 Esi Yefta trɔ va eƒe aƒe me le Mizpa la,
ame aɖeke medo va kpee o, negbe via nyɔnu
si nɔ ɣe ɖum ɖe asiʋui ŋu! Eya koe nye vi
ɖeka si nɔ esi. Viŋutsu loo alo vinyɔnu aɖeke
meganɔ esi wu eya o. 35 Esi wòkpɔe la, edze eƒe
awuwo henɔ ɣli dom be, “O, vinyenyɔnu! Ètsɔm
do nublanuitɔ kple ame ɖigbɔ̃e elabena meɖe
adzɔgbe na Yehowa esi dzi nyemate ŋu ada le
o.”

36 Eɖo eŋu nɛ be “Fofonye, èɖe adzɔgbe na
Yehowa; wɔm abe ale si nèdo ŋugbee ene
elabena Yehowa bia hlɔ̃ wò futɔ siwo nye
Amonitɔwo. 37 Gake wɔ nye didi sia ko dzi nam.
Na ɣleti evem matsa le togbɛawo dzi afa konyi
kple xɔ̃nyewo elabena nyemaɖe srɔ̃ akpɔakpɔ
o.”

38 Yefta ɖe mɔ nɛ eye wòyi toawo dzi; eya
kple xɔlɔ̃awo nɔ afi ma kple konyifafa ɣleti eve.
39 Le esia megbe la, etrɔ va aƒe eye Yefta wɔ eƒe
adzɔgbeɖeɖe dzi, ale ɖetugbi la meɖe srɔ̃ o. Tso
gbe ma gbe dzi la, ezu kɔnu le Israelviwo dome
40 be ɖetugbiwo nayi aɖanɔ toawo dzi ŋkeke
ene ƒe sia ƒe afa konyi le Yefta, Gileadtɔ la ƒe
vinyɔnuvi ta.

12
1 Efraim ƒe viwo ƒo ƒu aʋakɔ aɖe nu ɖe Zafɔn

eye woɖo du ɖe Yefta be, “Nu ka ta mèyɔ mí be

míakpe ɖe ŋuwò esi nèwɔ aʋa kple Amonitɔwo
o? Míele dzo tɔ ge wò aƒe ɖe dziwò!”

2 Yefta ɖo eŋu be, “Meyɔmi gake miegbe vava,
esi míeɖo xaxa me la, miegbe miekpe ɖe mía ŋu
o. 3 Metsɔ nye agbe ke; míawo ɖeɖe míewɔ aʋa
la eye Yehowa kpe ɖe mía ŋu míeɖu futɔ la dzi.
Ɖe wòhiã be miawɔ aʋa kpli mí le nu sia ta?”

4 Yefta yɔ Gilead ŋutsuwo ƒo ƒu eye woyi
ɖawɔ aʋa kple Efraimtɔwo. Gileadtɔwo wu wo
elabena Efraimtɔwo gblɔ be, “Mi Gileadtɔwo la,
mienye ame dzeaglãwo le Efraim kple Manase
me.” 5 Gileadtɔwo xɔ Yɔdan tɔtsoƒe siwo ge
ɖe Efraimnyigba dzi eye ne ame siwo tsi agbe
le Efraimtɔwo dome gblɔ be, “Na matso tɔ la”
la, ekema Gilead ŋutsuwo abiae be, “Efraimtɔe
nènyea?” Ne eɖo eŋu be, “Ao” la, 6 wogblɔna
nɛ be, “Enyo, gblɔ be, ‘Tsibolet.’ ” Ekema ne
amea gblɔ be, “Siblet” elabena mate ŋu ayɔ nya
Tsibolet nyuie o la, wolénɛ wunɛ le Yɔdan ƒe
tɔtsoƒe la. Wowu Efraimtɔ akpe blaene-vɔ-eve
le ɣe ma ɣi me.

7 Yefta nye Israelviwo ƒe ʋɔnudrɔ̃la ƒe ade. Esi
Yefta, Gileadtɔ la ku la, woɖii ɖe Gilead duwo
dometɔ ɖeka me.

Ibzan, Elɔn kple Abdon zu ʋɔnudrɔl̃awo
8 Ʋɔnudrɔ̃la si kplɔ Yefta ɖo lae nye Ibzan,

ame si nɔ Betlehem hedrɔ̃ ʋɔnu na Israel.
9 Viŋutsu blaetɔ̃ kple vinyɔnu blaetɔ̃ nɔ esi.
Etsɔ via nyɔnuwo na amedzroŋutsuwo woɖe
eye wòkplɔ ɖetugbiwo tso dzronyigbawo dzi vɛ
na via ŋutsuwo woɖe. Ibzan nye ʋɔnudrɔ̃la

na Israel ƒe adre 10 eye esi Ibzan la, woɖii ɖe
Betlehem.

11 Le Ibzan yome la, Elon Zebulontɔ zu
ʋɔnudrɔ̃la na Israelviwo ƒe ewo. 12 Esi Elon ku
la, woɖii ɖe Aiyalon le Zebulonyigba dzi.

13 Ʋunudrɔ̃la si kplɔ Elon ɖo lae nye Abdon,
Hilel ƒe vi, tso Piratɔn. 14 Viŋutsu blaene kple
tɔgbuiyɔvi blaetɔ̃ nɔ esi. Ame blaadre siawo doa
tedzi blaadre. Abdon nye Israel ƒe ʋɔnudrɔ̃la ƒe
enyi. 15Esi Abdon, Hilel vi ku la, woɖii ɖe Piratɔn
le Efraimnyigba dzi, le Amalekitɔwo ƒe anyigba
dzi.

13
1 Israelviwo gawɔ nu si nye vɔ̃ le Yehowa

ŋkume, ale Yehowa tsɔ wo de asi na Filistitɔwo
ƒe blaene sɔŋ.

2 Ŋutsu aɖe nɔ Zora du la me, eŋkɔe nye
Manoa, tso Dan ƒe to la me. Manoa srɔ̃ tsi ko,
medzi vi kpɔ o. 3 Yehowa ƒe dɔla aɖe ɖe eɖokui
fiae eye wògblɔ nɛ be, “Wò la, ètsi ko eye mèdzi
vi o gake èle fu fɔ ge adzi ŋutsuvi. 4 Azɔ la,
kpɔ egbɔ be mèno wain alo aha muame aɖeke
o, eye màɖu naneke si ŋuti mekɔ o 5 elabena àfɔ
fu eye àdzi ŋutsuvi. Talũhɛ maka eƒe ta ŋu o,
elabena ŋutsuvi la anye Naziritɔ, ame si woɖe ɖe
aga na Mawu tso dadaa ƒe dɔ me, eye eyae adze
Israelviwo ɖeɖe tso Filistitɔwo ƒe asi me gɔme.”

6 Tete nyɔnu la yi srɔ̃a gbɔ eye wògblɔ nɛ
be, “Mawu ƒe ame aɖe va gbɔnye, edzi ŋɔ ŋutɔ
eye wòdze abe Mawudɔla ene. Nyemebia afi si
wòtso lae o, eye meyɔ eƒe ŋkɔ hã nam o. 7 Egblɔ
nam be, ‘Èle fu fɔ ge, àdzi ŋutsuvi, eya ta azɔ la,

mègano wain alo aha muame bubu aɖeke o eye
mègaɖu nu makɔmakɔ aɖeke o elabena ŋutsuvi
la anye Naziritɔ na Mawu tso eƒe dzigbe va se ɖe
eƒe kugbe.’ ”

8 Tete Manoa do gbe ɖa na Yehowa be, “Oo,
Aƒetɔ, míeɖe kuku, na ame si tso Mawu gbɔ
la, nagava mía gbɔ eye wòafia nu mí tso ale
si míahe ɖevi si dzi ge míala la ŋu.” 9 Mawu
se Manoa ƒe gbedodoɖa eye Mawudɔla la gaɖe
eɖokui fia srɔ̃a esime wònɔ agble me. Eya ɖeka
koe nɔ afi ma: Manoa menɔ afi ma o 10 eya ta
nyɔnu la ƒu du sesĩe ɖagblɔ na srɔ̃a be, “Eyae
nye ekem! Ŋutsu si va gbɔnye nyitsɔ la, eya kee
gava.”

11 Manoa ƒu du kple srɔ̃a yi ŋutsu la gbɔ eye
Manoa biae be, “Wòe nye ŋutsu si ƒo nu kple
srɔ̃nye nyitsɔa?”
Ŋutsu la ɖo eŋu be, “Ɛ̃, nyee.”
12 Ale Manoa biae be, “Ne wò nyawo va eme

la, ɖoɖo kawoe anɔ ɖevia ƒe agbenɔnɔ kple eƒe
dɔwɔna ŋu?”

13 Yehowa ƒe dɔla ɖo eŋu nɛ be, “Ele be srɔ̃wò
nawɔ nu sia nu si megblɔ nɛ. 14 Mele be wòaɖu
waintsetse alo ano wain alo aha muame o eye
mele be wòaɖu nu makɔmakɔ aɖeke hã o. Ele
be wòawɔ nu sia nu si ƒe se mede nɛ.”

15Manoa gblɔ na Yehowa ƒe dɔla la be, “Míadi
be nànɔ mía gbɔ va se ɖe esime míalé gbɔ̃vi aɖe
aɖa nui na wò.”

16 Yehowa ƒe dɔla la ɖo eŋu be, “Togbɔ be
mielém ɖi hã la, nyemaɖu miaƒe nuɖaɖa ƒe ɖeke
o gake ne miedzra numevɔsa aɖe ɖo la, mitsɔe

na Yehowa.” Manoa menya be Yehowa ƒe dɔlae
wònye o.

17Manoa bia Yehowa ƒe dɔla la be “Wò ŋkɔ ɖe?
Ale be ne wò nya la va eme la, ne míade bubu
ŋuwò.”

18 Eɖo eŋu be, “Nu ka ŋuti nèle nye ŋkɔ biam
ɖo? Nye ŋkɔ ƒo gɔmesese ta.” 19Manoa lé gbɔ̃vi
aɖe kpe ɖe nuɖuvɔsa ŋu eye wòsa vɔ na Yehowa
le agakpe aɖe dzi. Tete Yehowa wɔ nukunu
aɖe le Manoa kple srɔ̃a ŋkume. 20 Esi dzo ƒe
aɖewo tso vɔsamlekpui la dzi ɖo ta dziŋgɔli me
la, Yehowa ƒe dɔla la to dzo la me yi dziƒo.
Esi Manoa kple srɔ̃a kpɔ esia la, wotsyɔ mo
anyi. 21 Esi Yehowa ƒe dɔla la megaɖe eɖokui
fia Manoa kple srɔ̃a o la, Manoa kpɔe dze sii be
Yehowa ƒe dɔlae.

22Manoa do ɣli gblɔ na srɔ̃a be, “Aléle,míedze
na ku elabena míekpɔ Mawu.”

23Ke srɔ̃a gblɔ nɛ be, “Nenye ɖe Yehowa le mía
wu ge la, anye ne maxɔ míaƒe numevɔsa kple
nuɖuvɔsa o eye maɖe eɖokui afia mí, agblɔ nya
wɔnuku sia na mí eye wòawɔ nukunu siawo o.”

24 Esi wodzi ɖevia la, wona ŋkɔe be Samson.
Mawu yrae eye wòtsi. 25 Yehowa ƒe Gbɔgbɔ de
asi edzidzedze me le Dan ƒe asaɖa me le Zora
kple Estaol duawo dome.

14
Samson ƒe srɔɖ̃eɖe

1 Gbe ɖeka la, Samson yi Timna eye wòkpɔ
Filisti ɖetugbi aɖe. 2 Esi wòtrɔ gbɔ la, egblɔ na
fofoa kple dadaa bena yedi be yeaɖee.

3 Dzilawo melɔ̃ ɖe edzi nɛ kura o, wobiae be,
“Nu ka ta màɖe Yuda ɖetugbi aɖeke o? Nu ka ta
nàɖe srɔ̃ tso Filistitɔ, ame siwo nye trɔ̃subɔlawo
dome? Nyɔnuvi aɖeke mele Israelviwo dome
nàte ŋu aɖe oa?”
Ke Samson gblɔ na fofoa be, “Eya koe nye ame

si medi be maɖe. Ɖee nam.”
4 Fofoa kple dadaa medze sii be Mawue nɔ

mɔ trem na Filistitɔwo, ame siwo nye Israel
dziɖulawo le ɣe ma ɣi o.

5 Gbe ɖeka esi Samson kple edzilawo yina
Timna la, dzatavi aɖe nɔ gbe tem helũ ɖe Samson
dzi le waingble aɖe me le dua gbɔ lɔƒo. 6 Yehowa
ƒe Gbɔgbɔ va edzi eye esi lãnu aɖeke menɔ esi
o la, etsɔ asi ƒuƒlu fe dzata la ƒe glã bɔbɔe abe
gbɔ̃vi aɖe tɔ ene! Ke Samson megblɔ nya aɖeke
tso nu sia ŋuti na dzilawo o. 7Esi woɖo Timna la,
eƒo nu kple ɖetugbi la eye wòkpɔ be eya tututu
dim yele. Ale wowɔ srɔ̃ɖeɖe la ŋu ɖoɖowo.

8 Esi Samson trɔ tso Timna gbɔna la, edze yi
gbe me be yeakpɔ dzata kuku la ɖa. Kasia ekpɔ
anyiwo kple anyitsi le eme. 9 Eɖe anyitsi la, ɖu
ɖe le mɔa dzi eye wòna ɖe fofoa kple dadaa gake
megblɔ na wo be dzata ƒe dɔ me ye yekpɔe tsoe
o.

Samson to adzo le eƒe srɔɖ̃eƒe
10 Azɔ la, esi fofoa yi be yeakpɔ nyɔnu la la,

Samson ɖo kplɔ̃ le afima abe ale si ɖekakpuiviwo
wɔna ene. 11 Esi Samson va ɖo la, wotsɔ
ɖekakpui blaetɔ̃ kpe ɖe eŋu.

12 Samson gblɔ na wo be, “Mina mato adzo na
mi. Ne miete ŋu ɖe egɔme nam le azãɖuɖua ƒe

ŋkeke adreawo me la, matsɔ aklala biɖibiɖiwu
blaetɔ̃ kple atsyɔ̃ɖowu blaetɔ̃ na mi. 13 Ke ne
miete ŋu ɖe egɔme o la, ekema miawo hã miatsɔ
aklala biɖibiɖi ƒe awu blaetɔ̃ kple atsyɔ̃ɖowu
blaetɔ̃ nam.” Woɖo eŋu nɛ be, “To wò adzo la
na mí, na míase wò adzo la.” 14Adzo si wòto lae
nye,
“Nuɖuɖu do tso nuɖula me

eye nu vivi do tso nu sesẽ me!”
Ŋkeke etɔ̃ va yi, womete ŋu ɖe adzo la gɔme o.

15 Le ŋkeke enea gbe la, wogblɔ na Samson
srɔ̃ be, “Ble srɔ̃wò nu ne wòaɖe adzo la gɔme na
mí. Ne menye nenema o la, míatɔ dzo wò kple
fofowò ƒe aƒekɔ la miaku. Ɖe miekpe mí va afi
siae be miada adzo mía?”

16 Tete Samson srɔ̃ tsɔ eɖokui ƒu Samson dzi,
nɔ hehe ɖom be, “Èlé fum! Mèlɔ̃m kura o. Èto
adzo na nye amewo gake mèɖe egɔme nam o.”
Samson ɖo eŋu nɛ be, “Nyemeɖe egɔme na

fofonye alo danye gɔ̃ hã o. Nu ka taemaɖe egɔme
na wò ya?” 17 Nyɔnu la fa avi le azãɖuɖu ƒe
ŋkeke adreawo katã me. Ale le ŋkeke adrea
gbe la, egblɔe nɛ mlɔeba elabena nyɔnu la nɔ
fu ɖem nɛ akpa. Ale nyɔnu la yi ɖagblɔ adzo la
ƒe gɔmeɖeɖe na wo detɔwo.

18 Ale hafi ɣe naɖo to le ŋkeke adrea gbe la,
ɖekapuiawo ɖe adzo la gɔme na Samson be,
“Nu kae vivina wu anyitsi

eye nu kae sesẽ wu dzata?”
Samson gblɔ na wo be,

“Nemenye nye ŋutɔ nye nyivie mietsɔ ŋlɔ agblea
o la,

anye ne miete ŋu nya nye adzo la ƒe
gɔmeɖeɖe o.”

19 Tete Aƒetɔ la ƒe Gbɔgbɔ va Samson dzi kple
ŋusẽ, eyi Askelon du la me, wu ŋutsu blaetɔ̃, ɖe
woƒe awuwo eye wòtsɔ wo na ɖekakpui siwo ɖe
adzo la gɔme. Ke dɔ me vee eya ta wògblẽ srɔ̃a
ɖi eye wòdzo yi fofoa ƒe aƒe me. 20 Ale wotsɔ
Samson srɔ̃ na ŋutsu si nɔ Samson ŋu le esime
wòlé alɔ kple srɔ̃a.

15
Samson ƒe hlɔb̃iabia

1 Le ɣeyiɣi kpui aɖe megbe, le luxaɣi la,
Samson tsɔ gbɔ̃vi aɖe yi be yeatsɔ ana ye srɔ̃ eye
yeadɔ kplii gake srɔ̃a fofo meɖe mɔ nɛ o. 2 Egblɔ
na Samson be, “Mebu xaa be ɖe nèlé fui eya ta
metsɔe na xɔ̃wò wòɖe. Nɔvia suetɔ hã li, ame si
dze tugbe wui eya ta àte ŋu aɖe eya boŋ.”

3 Nu sia do dɔmedzoe na Samson ŋutɔ eya ta
wòblu ɖe wo ta gblɔ be, “Ne nya aɖe dzɔ ɖe mia
dzi fifia la, migabu fɔm o!”

4 Nu sia ta Samson yi ɖalé abei alafa etɔ̃, sa
kɔ abei eve ɖe sia ɖe ƒe asikewo ɖekae eye
wòbla akakati ɖeka ɖe abei eve ɖe sia ɖe siwo ƒe
asikewowòsa ɖekae la ŋu. 5Esi dzo tɔ akakati ɖe
sia ɖe eye wòna abeiawo ƒu du yi Filistitɔwo ƒe
agblewo me eye wotɔ dzo lu siwo womexa haɖe
o kple wainkawo kpakple amitiwo.

6 Esi Filistitɔwo bia be ame kae wɔ esia la,
woɖo eŋu na wo be, “Samson ye elabena srɔ̃a
fofo tsɔ srɔ̃a na ŋutsu bubu wòɖe.”

Ale Filistitɔwo tɔ dzo nyɔnuvi la kple fofoa kple
woƒe aƒe. 7 Samson ka atam be, “Magabia hlɔ̃
kokoko hafi adzudzɔ.” 8 Eya ta Samson dza ali
kple ata na wo hewu ame geɖewo eye wòyi ɖanɔ
agado aɖe me le Etam.

9 Filistitɔwo va ƒu asaɖa anyi ɖe Yuda eye
wokaka ɖe Lehi. 10 Yudatɔwo bia wo be, “Nu
ka dim miele le afi sia?”
Filistitɔwo ɖo eŋu be, “Míeva be míalé Samson

eye míawɔe abe ale si wòwɔ mí ene.”
11 Ale Yuda ŋutsu alafa etɔ̃ (3,000) yi Samson

gbɔ le agado la me le Etam. Wobiae be, “Nu
kae nye nu sia si nèle mía wɔm? Ɖe mènya be
Filistitɔwoe le mía dzi ɖum oa?”
Samson ɖo eŋu be, “Nu si wowɔm teƒe koe

meɖo na wo.”
12 Wogblɔ nɛ be, “Míeva be míalé wò eye

míatsɔ wò ade asi na Filistitɔwo.”
Samson gblɔ be, “Mika atam nam be miawo

miawum o.”
13Woɖo eŋu be, “Míelɔ̃. Ɖe ko míablawò, atsɔ

wò ade asi na wo. Míawuwò o.” Ale woblae kple
atagbika yeye eve eye wokplɔe dzoe tso agakpe
la dzi. 14Esi Samson kple Yuda ŋutsu siwo lée ɖo
Lehi la, Filistitɔwo tso aseye kple ɣli. Enumake
Yehowa ƒe ŋusẽ gaɖo Samson me eye atagbika
siwo wotsɔ blae la tso abe ɖetika ko wonye ene
eye woge le alɔnu nɛ! 15 Etsɔ tedzi kuku aɖe
ƒe glãƒu si nɔ anyigba la eye wotsɔe wu Filistitɔ
akpe ɖeka.

16 Emegbe la Samson gblɔ be,
“Tedzi glãe metsɔ wu ame akpe ɖekae!”

17 Esi wòwu nya siawo gbɔgblɔ nu la, eɖe asi
le tedziglã la ŋu da ɖi. Tso gbe ma gbe dzi la,
woyɔa teƒe ma be, “Ramat Lehi,” si gɔmee nye
“Tedziglãtogbɛ.”

18 Tsikɔ de asi Samson wuwu me vevie eya
ta wòdo gbe ɖa na Yehowa gblɔ be, “Èɖe Israel
nukutɔe to dzinye va se ɖe egbe! Ɖe maku azɔ
le tsikɔwuame ta eye mage ɖe trɔ̃subɔla siawo si
mea?” 19 Ale Mawu na tsi do tso agakpe aɖe me
eye esi Samson noe la, agbe gaɖo eme. Ena ŋkɔ
teƒea be “En Hakore” si gɔmee nye, “Gbedoɖala
Ƒe Vudo.” Eye teƒe sia gali va se ɖe egbe.

20 Samson nye ʋɔnudrɔ̃la na Israel le ƒe blaeve
siwo kplɔ nya siawo ɖo la me, ke Filistitɔwo gaɖu
Israelnyigba la dzi kokoko.

16
Samson kple Delila

1 Gbe ɖeka la, Samson yi Filistitɔwo ƒe du si
woyɔna be Gaza la me eye wòtsi gbolo aɖe gbɔ
dɔ. 2 Wofi tofi na amewo be wokpɔ Samson
le dua me eya ta wona nyanya duŋudzɔlawo.
Ŋutsu geɖewo de xa ɖi nɛ zã blibo la le dua ƒe
agbo nu, ale be ne eva dzo yina la, yewoalée.
Wogblɔ le wo ɖokui dome be, “Ne ŋu ke eye asifli
le dzedzem ko la, míakpɔe alée, awui.”

3 Samson mlɔ anyi kple gbolo la va se ɖe
zãtitina. Efɔ heyi dua ƒe agbo la gbɔ. Eho agbo la
kple eƒe atiwo le tome kpe ɖe gametiawo ŋu, tsɔ
wo ɖe abɔta heyi ɖada ɖe to aɖe tame le Hebron
ƒe akpa kɛme.



Ʋɔnudrɔ̃lawo 16:4 xlvii Ʋɔnudrɔ̃lawo 16:12

4 Azɔ la, Samson dze ahiã ɖetugbi aɖe si ŋkɔe
nye Delila ame si nɔ Sorek ƒe balime.

5 Filistitɔwo ƒe kplɔla atɔ̃awo katã va yi Ɖelila
gbɔ, eye wobia tso esi be wòable Samson nu ne
wòagblɔ eƒe ŋusẽ ƒe dzɔtsoƒe nɛ ne wòava gblɔ
na yewo ale be yewoate ŋu akpɔ ŋusẽ ɖe edzi
alée, ablae awɔ fui. Ne ete ŋu wɔ nenema la,
ekema yewo dometɔ ɖe sia ɖe atsɔ klosalo akpe
ɖeka kple alafa ɖeka anae.

6 Nu sia na Delila ɖe kuku na Samson be
wòagblɔ eƒe nya ɣaɣla la na ye. Egblɔ be, “Meɖe
kuku, gblɔ nu si na wò lãme sesẽna alea la nam,
nyemebu be ame aɖeke ate ŋu alé wò o!”

7 Samson gblɔ nɛ be, “Ne woablam kple da-
timeka yeye adre la, magbɔdzɔ abe ame bubuwo
ene.”

8 Ale wotsɔ datimeka yeye adre na Ɖelila eye
esi Samson dɔ alɔ̃ la, Ɖelila blae kple ka adreawo,
9 le esime ŋutsu aɖewo be ɖe xɔ evelia me. Esi
Ɖelila blae vɔ ko la, edo ɣli sesĩe be, “Samson,
Filistitɔwo ƒo ɖe dziwò!”
Samson tso kaawo enumake abe ale si dzo lãa

ɖetikawo ene. Ale womenya nu si tututu mee eƒe
ŋusẽ triakɔ la le o.

10 Emegbe la, Delila gblɔ nɛ be, “Ɖeko nètsɔm
abe nu ɖikokoe aɖe ko ene hele bleyem, meɖe
kuku, gblɔ nu si tututu woawɔ hafi ate ŋu alé
wò la nam dzro!”

11 Samson ɖo eŋu be, “Ne woblam kple ka
yeye siwo wometsɔ bla nanekee kpɔ o la, ekema
magbɔdzɔ abe ame bubuwo ene.”

12Ale esi Samson dɔ alɔ̃ la, Delila tsɔ ka yeyewo
blae. Ŋutsuwo gabe ɖe xɔ evelia me abe tsã ene

eye Ɖelila do ɣli be, “Samson, Filistitɔwo va be
yewoalé wò!”
Samson tso kaawo abe yiyiɖɔ ƒe kawoe wonye

ene!
13Delila gagblɔ nɛ be, “Ɖeko nègatsɔm abe nu

ɖikokoe aɖe ko ene, gblɔ ale si woate ŋu alé wòe
la nam azɔ.”
Samson gblɔ be, “Ne èlɔ̃ nye ɖakɔ adreawo

abe ale si wolɔ̃a avɔe ene la, magbɔdzɔ abe ame
bubuwo ene.” Ale esi Samson dɔ alɔ̃ la, Ɖelila lɔ̃
ɖakɔ adreawo 14 eye wòtsɔ ɖalénu lée.
Azɔ edo ɣli be, “Samson, Filistitɔwo ƒo ɖe

dziwò!” Samson nyɔ eye wòtu ɖa babla la.
15 Ɖelila fa konyi be, “Aleke nàte ŋu agblɔ be

yelɔ̃m gake màte ŋu agblɔ wò nya ɣaɣla nam o?
Èblem zi etɔ̃ sɔŋ eye mègblɔ afi si wò ŋusẽ le
la nam o!” 16 Mlɔeba la, le eƒe gbe sia gbe ƒe
nyatoƒitoto kple fuɖename ta la, ɖeɖi te Samson
ŋu.

17Ale Samson gblɔ nya sia nya nɛ be, “Womelũ
ta nam kpɔ o elabena menye Naziritɔ si woɖe ɖe
aga na Mawu tso nye dzidzime ke. Ne woalũ ta
nam la, nye ŋusẽ adzo le gbɔnye eye magbɔdzɔ
abe ame bubu ɖe sia ɖe ene.”

18 Delila dze sii bena egblɔ nyateƒe la na ye
mlɔeba eya ta wòɖo du ɖe Filistitɔwo ƒe kplɔla
atɔ̃awo. Egblɔ na wo be, “Migava zi ɖeka ko
elabena azɔ ya la, egblɔ nya sia nya nam.” Tete
Filisitɔwo ƒe amegãwo va eye wotsɔ klosalo ɖe
asi. 19 Ɖelila ble Samson nu wòdɔ alɔ̃ ɖe eƒe
atata. Eyɔ ame aɖe vɛ, wòko Samson ƒe ɖakɔ
adreawo nɛ, ale Samson de asi gbɔdzɔgbɔdzɔ

me, eye eƒe ŋusẽ dzo. Ɖelila de asi kɔtutui me
elabena ekpɔ be eƒe ŋusẽ dzi nɔ ɖeɖem kpɔtɔ.

20 Azɔ edo ɣli be, “Samson, Filistitɔwo ƒo ɖe
dziwò!”
Samson nyɔ hebu le ta me be, “Mawɔ abe tsã

ene. Maʋuʋu ɖokuinye eye magado tso woƒe asi
me.” Ke medze sii be Yehowa dzo le ye gbɔ o.

21 Ale Filistitɔwo lée, wogbã eƒe ŋkuwo, kplɔe
yi Gaza, de gae kple akɔblikɔsɔkɔsɔ eye wona
wòtua bli abe gaxɔmenɔla ene. 22 Ke sẽe ko la,
eƒe ɖa gade asi toto me.

Samson ƒe kuku
23 Azɔ la, Filistitɔwo ƒe dukplɔlawo ƒo ƒu be

yewoasa vɔ na Dagon, woƒemawu eye yewoaɖu
ŋkekenyui elabena wogblɔ be, “Míaƒemawu tsɔ
Samson, míaƒe futɔ, de asi na mí.”

24Esi ameawo kpɔe la, wokafu woƒemawu eye
wogblɔ be,
“Míaƒe mawu tsɔ míaƒe futɔ la

de asi na mí,
ame si gblẽ míaƒe anyigba

eye wòwu mía dometɔ geɖewo.”
25Wain si wono la na wokpɔ dzidzɔ eye wogblɔ

be, “Miyɔ Samson ɖa wòava ɖe modzaka na
mí.” Ale wokplɔe tso gaxɔ la me eye wòva ɖe
modzaka na wo le Dagon subɔƒe.
Esimewònɔ sɔti eve siwo tsɔ xɔgbagba la dome

la, 26 Samson gblɔ na ɖekakpui si lé eƒe alɔnu
le ekplɔm la be, “Tsɔ nye asiwo ɖo sɔti eveawo
ŋu. Medi be maziɔ ɖe wo ŋu ne madzudzɔ
sẽe.” 27 Amewo yɔ xɔ la taŋtaŋ; Filistitɔwo ƒe
kplɔla atɔ̃awo kple ame bubu akpe etɔ̃ (3,000) nɔ

xɔ la tame henɔ Samson ƒe modzakaɖename ƒe
nuwɔnawo kpɔm. 28 Samson do gbe ɖa na Aƒetɔ
la hegblɔ be, “Oo, Yehowa, Aƒetɔ Mawu, gaɖo
ŋku dzinye. Meɖe kuku, gado ŋusẽm zi ɖeka ko,
ale be mate ŋu abia hlɔ̃ Filistitɔwo ɖe nye ŋku
siwo wogbã la dometɔ ɖeka pɛ ko ta.” 29 Samson
tsɔ eƒe ŋusẽ katã tutu sɔtiawo sesĩe 30 le esime
wòdo gbe ɖa be, “Na maku kple Filistitɔ siawo.”
Tete gbedoxɔ la ƒe dzisasã ge dze Filistitɔwo ƒe
kplɔlawo kple ameawo katã dzi eye woku. Ale
ame siwo Samson wu le eƒe kuɣi la sɔ gbɔ wu
ame siwo wòwu le eƒe agbenɔɣi blibo la me.

31Le esiawomegbe la, nɔviawo kple ƒometɔwo
va be woaxɔ eƒe kukua, wokɔe yi eƒe anyigba
dzi eye woɖii ɖe Zora kple Estaol dome, afi si
woɖi fofoa, Manoa ɖo. Samson nye ʋɔnudrɔ̃la
na Israel ƒe blaeve.

17
Mika ƒe legbawo

1 Ŋutsu aɖe nɔ Efraim ƒe tonyigba dzi, eŋkɔe
nye Mika.

2 Gbe ɖeka la, Mika gblɔ na dadaa be, “Wò
klosalo akpe ɖeka kple alafa si nèbe ame aɖe fi,
eye nèle fi ƒom le amea dem lae nye esi. Nyee
fii.”
Dadaa gblɔ nɛ be, “Mawu nayra wò le ale si

nèʋu eme nam la ta.” 3 Mika trɔ ga la na dadaa
eye dadaa gblɔ nɛ be, “Makɔ ga la ŋu atsɔ na
Aƒetɔ la ɖe tawò. Mana woawɔ aklamakpakpɛ
aɖe na wò eye woafa klosalo ɖe eŋu.”

4 Dadaa tsɔ klosalo alafa eve (200) na klos-
aloɖaŋuwɔla aɖe wòwɔ aklamakpakpɛ aɖe da
ɖe Mika ƒe aƒe me. 5 Legba la ƒe ha ƒomevi
vovovowo nɔ Mika si eye wòtsɔ via ɖeka ɖo wo
nunɔlae. 6Le ŋkekemawome la, fia aɖeke menɔ
Israel o eya ta ame sia ame wɔa nu sia nu si dze
eŋu.

7Ɖekakpui aɖe si nye Levitɔ la nɔ Betlehem le
Yuda, 8 edzo le Betlehem be yeadi teƒe bubu aɖe
anɔ. Le eƒe mɔzɔzɔ me la, eva ɖo Mika ƒe aƒe
me le Efraim ƒe tonyigba dzi.

9Mika biae be, “Afi ka nètso?”
Amedzro la ɖo eŋu be, “Levitɔe menye metso

Betlehem le Yuda, mele teƒe nyui aɖe dim
manɔ.”

10Mika gblɔ nɛ be, “Nɔ gbɔnye eye nànye fofo
kple nunɔla nam. Mana klosalo ewo wò ƒe sia
ƒe hekpe ɖe wò nudodo, nuɖuɖu kple dɔƒe ŋu.”
Levitɔ la lɔ̃ eye wòtsi anyi. 11 Enɔ na Mika
abe via ŋutsuwo dometɔ ɖeka ene. 12 Mika kɔ
ɖekakpui la ŋu eye wòzu nunɔla nɛ. 13 Mika
gblɔ be, “Menyae be Yehowa ayram azɔ elabena
Levitɔ aɖee nye nunɔla le nye aƒe me.”

18
Dan ƒe viwo ɖo ŋkutsalawo ɖe gbedzi

1 Fia aɖeke menɔ Israel ɣe ma ɣi o.
Dan ƒe to la nɔ teƒe aɖe dim be yewoanɔ

elabena womenya amewo ɖa le anyigba si woma
na wo la dzi haɖe o 2 eya ta Dan ƒe to la tia kalẽtɔ
atɔ̃ tso Zora kple Estaol duwome bewoayi aɖatsa
ŋku le anyigba si dzi wodi be yewoanɔ la dzi. Esi
wova ɖo Efraim ƒe tonyigba dzi la, wodze Mika

ƒe aƒe me. 3 Wolé to ɖe Levitɔ la ƒe gbegbɔgblɔ
ŋu eye woɖe kpɔe hebiae be, “Nɔvi, nu ka wɔm
nèle le afi sia? Afi ka nètso?” 4 Egblɔ dɔ si wɔm
wòle na Mika abe eƒe nunɔla ene la na wo.

5Wobia tso esi be, “Ekema bia Mawu be mɔ si
dzi míele la adze edzi na mí mahã?”

6 Nunɔla la ɖo eŋu be, “Miyi le ŋutifafa me,
Yehowa le mia ta kpɔm.”

7 Ale ame atɔ̃awo yi Lais du la me eye wokpɔ
ale si ameawo le dedie le afi mae, abe Sidontɔwo
ene. Woɖe dzi ɖi bɔkɔɔ, wometsi dzi be dukɔ
aɖeke aho aʋa ɖe yewo ŋu o elabena dukɔ sesẽ
aɖeke menɔ nuto me ma o. Woƒe nɔƒe didi tso
wo nɔvi Sidontɔwo gbɔ eye womedea ha kple du
siwo te ɖe wo ŋu la o. 8 Ale ŋkutsalawo trɔ yi
wo nɔviwo gbɔ le Zora kple Estaol. Wobia wo be,
“Aleke miedee eye nu kawo miekpɔ?”

9 Ŋkutsalawo ɖo eŋu be, “Mina míaho aʋa ɖe
wo ŋu! Míekpɔ anyigba la: enyo ŋutɔ. Migawɔ
kuvia le anyigba la xɔxɔ ŋu o. 10 Ne mieyi la,
miakpɔ be ameawo le ŋutifafa me, anyigba la
nyo eye wòlolo. Naneke mahiã mí le anyigba la
dzi o, Mawu tsɔ anyigba la de asi na mí xoxo!”

11 Ale ŋutsu alafa ade tso Dan ƒe to la me
bla akpa eye wodze mɔ tso Zora kple Estaol.
12 Gbã la, woƒu asaɖa anyi ɖe teƒe aɖe si nɔ
Kiriat Yearim ƒe ɣetoɖoƒe lɔƒo le Yudanyigba dzi.
Woyɔa teƒe sia egbegbe be, “Maham” si gɔmee
nye “Dan ƒe Asaɖa.” 13 Tso afi ma wolia to la yi
Efraim to la ƒe anyigba dzi.

Woxɔ Mika ƒe legbawo eye wolé nunɔla la

14 Esi wova to Mika ƒe aƒe ŋu yina la, ŋkutsala
atɔ̃awo gblɔ na wo nɔviwo be, “Kɔmewu, aƒeli,
aklamakpakpɛ kple legbawo le aƒe sia me. Eme
kɔ ƒãa be mienya nu si wòle be miawɔ!”

15 Ale woge ɖe Levitɔ ɖekakpui la ƒe aƒe me le
Mika ƒe teƒe hedo gbe nɛ. 16 Ame alafa ade tso
Dan ƒe to la me, ame siwo bla akpa na aʋawɔwɔ
la tsi tsitre ɖe agbo la nu. 17 Ŋkutsala atɔ̃awo
ge ɖe xɔ la me eye wolɔ aklamakpakpɛawo,
kɔmewu la, aƒeli la kple legba la esime nunɔla
la nɔ agbo la nu kple asrafo alafa ade (600) siwo
kpla woƒe aʋawɔnuwo.

18 Esi Levitɔ la kpɔ be wotsɔ nu siawo la, ebia
wo be, “Nu ka wɔm miele?”

19 Wogblɔ nɛ be, “Zi ɖoɖoe, mègagblɔ nya
aɖeke o. Dze mía yome eye nànye fofo kple
nunɔla na mí katã. Ɖe menyo be nànye nunɔla
na Israel ƒe to blibo ɖeka wu nànye nunɔla
na ame ɖeka pɛ ko ƒe aƒe oa?” 20 Levitɔ
la lɔ̃ be yeayi kpli wo, ale wòtsɔ kɔmewu la,
aƒedomemawuwo kple aklamakpakpɛwo hedze
wo yome. 21Wotsɔwoƒe viwo, woƒe lãhawo kple
woƒe nunɔamesiwo ɖo ŋgɔ eye wotrɔ hedzo.

22 Esi wogblẽ Mika ƒe aƒe ɖe megbe ʋɛe ko la,
ŋutsu siwo nyeMika ƒe aƒelikawo la ƒowo ɖokui
nu ƒu eye wosi du va tu Dan ƒe viwo. 23 Esi wole
ɣli dom le wo yome la Dan ƒe viwo trɔ gblɔ na
Mika be, “Nu kae le wɔwòm be nèyɔ wò amewo
be woawɔ avu kpli mí?”

24Eɖo eŋu nawo be, “Mietsɔmawu siwomewɔ
kple nye nunɔla dzoe. Nu kae gasusɔ ɖe asinye?

Nu ka ŋutie miabiam be, ‘Nu kae le wɔwòm
mahã?’ ”

25Dan ƒe to la ɖo eŋu be, “Mègahe nya kpli mí
o, ne menye nenema o la, ame siwo doa dziku
kabakaba la dometɔ aɖewo adze mia dzi eye wò
kple wò aƒemiabu miaƒe agbe.” 26 Ale Dan ƒe to
la gaho ɖe edzi eye esi Mika kpɔ be ameawo sẽ
wu ye akpa ta la, etrɔ dzo yi aƒe me.

27 Dan to la tsɔ Mika ƒe legbawo eye wokplɔ
eƒe nunɔla la va ɖo Lais. Lais dua me tɔwo nɔ
anyi le ŋutifafa me eye womenya be naneke le
dzɔdzɔm o. Wodze wo dzi kple yi eye wotɔ dzo
woƒe dua. 28Kpeɖeŋutɔ aɖeke menɔ anyi axɔ na
wo o elabena woƒe teƒea didi tso Sidon gbɔ eye
womedo ka kple ame bubu aɖekewo hã o. Du la
nɔ balime si te ɖe Bet Rehob ŋu.
Dan ƒe to la gbugbɔ du la tu nyuie eye wònɔ afi

ma. 29Woyɔa du la tsã be Lais, ke Dan ƒe to la tsɔ
wo fofo, Dan, Israel viŋutsu ƒe ŋkɔ nɛ. 30Wowɔ
teƒe na legbawo eye wowɔ Gersom ƒe vi kple
Mose ƒe tɔgbuiyɔvi, ame si ŋkɔe nye Yonatan la
kple via ŋutsuwo nunɔlawoe. Amewo tso ƒome
sia me nye nunɔlawo va se ɖe esime woɖe aboyo
anyigba la. 31 Ale Dan ƒe to la subɔ Mika ƒe
legbawo ŋkeke ale si Mawu ƒe agbadɔ la nɔ Silo.

19
Levitɔ aɖe kple eƒe ahiãvi

1 Le ɣe ma ɣi me la, fia aɖeke menɔ Israel o.
Ŋutsu aɖe tso Levi ƒe viwo dome nɔ Efraim

ƒe tonyigba dzi ƒe kɔƒe aɖe me. Etsɔ ahiãvi tso
Betlehem le Yuda. 2 Ke nyɔnuvi la do dɔmedzoe

ɖe eŋu eye wòsi yi fofoa gbɔ le Betlehem, henɔ
afi ma ɣleti ene. 3 Ŋutsu sia kplɔ subɔla ɖeka
kple tedzi eve yi be yewoable ahiãvi la nu akplɔe
agbɔe. Esi woɖo Betlehem la, nyɔnuvi la xɔ wo
nyuie eye wòɖe wo fia fofoa, ame si hã xɔ wo
nyuie 4 eye wòbia tso wo si be woanɔ yewo gbɔ
vie. Ale wonɔ wo gbɔ ŋkeke etɔ̃ le dzidzɔ kple
dzidzeme me. Woɖu nu, no nu eye wotsi afi ma
dɔ ŋkeke etɔ̃.

5 Le ŋkeke enelia gbe la, wofɔ kaba hedzra ɖo
na dzodzo, ke nyɔnuvi la fofo zi wo dzi be woaɖu
ŋdinu gbã. 6 Ale wo kple eve la wonɔ anyi, eye
woɖu nu, no nu ɖekae. Emegbe la nyɔnuvi la
fofo gblɔ be, “Meɖe kuku tsi mía gbɔ egbe sia
hã eye nàdo dzidzɔ na ɖokuiwò.” 7 Ŋutsu la
melɔ̃ ɖe edzi gbã o gake aƒea tɔ ƒoe ɖe enu va
se ɖe esime wòlɔ̃. 8 Esi ŋu ke la, wogafɔ kaba
hena dzodzo gake nyɔnuvi la fofo gagblɔ nɛ be,
“Miganɔ anyi egbea ko eye miadzo egbe fiẽ.” Ale
woganɔ anyi, ɖu nu, no nu ŋkeke ɖeka kpee.

9Gbe ma gbe ɣetrɔ esi Levitɔ la kple eƒe ahiãvi
la kple subɔla la nɔ dzadzram ɖo na dzodzo la,
nyɔnuvi la fofo gagblɔ na wo be, “Zã do xoxo,
miganɔ mía gbɔ zã sia hã; míagaɖu nu, miano
nu, ekema miate ŋu adze mɔ ŋdi kanya.”

10 Ke ŋutsu la melɔ̃ be yeagatsi anyi zã ma me
o, ale wodze mɔ heɖo ta Yebus si woyɔna hã be
Yerusalem kple eƒe tedzi eve siwo wodo agba na
kple eƒe ahiãvi la. 11 Esi woɖo afi ma la, subɔla
la gblɔ nɛ be, “Zã do akpa na mɔzɔzɔ eya ta na
míatsi afi sia adɔ.”

12 Ŋutsu la ɖo eŋu be, “Ao, míayi amedzrowo
ƒe du me, du si me tɔwo menye Israelviwo o.

Míayi Gibea.” 13 Eyi edzi be, “Mina míadze
agbagba be míaɖo Gibea alo Rama eye míatsi
teƒe mawo dometɔ ɖeka adɔ.”

14 Ale woyi mɔzɔzɔ la dzi. Ɣe nɔ to ɖom esime
wova ɖo Gibea, si nye Benyamin ƒe du sue aɖe
me. 15Woɖo be yewoatsi afi ma adɔ, ke esi ame
aɖeke mekpe wo be woava dze ye gbɔ o ta la,
wodro ɖe dua ƒe ablɔme. 16 Sẽe ko la, ŋutsu tsitsi
aɖe tso agble gbɔ va yina aƒeme. Etso Efraim ƒe
tonyigba dzi, ke fifia la ele Gibea, togbɔ be Gibea
nɔ Benyamin ƒe anyigba dzi hã. 17 Esi wòkpɔ be
amedzroawo dro ɖe ablɔme la, ebia afi si wotso
kple afi si woyina la wo.

18 Levitɔ la ɖo eŋu be, “Míetso Betlehem le
Yuda eye míeyina Efraim ƒe tonyigba dzi ƒe
mlɔea nu te ɖe Silo ŋu. Ame aɖeke mekpe mí be
míava dze ye gbɔ o, 19 togbɔ be nuɖuɖu le mía
si na míaƒe tedziwo eye nuɖuɖu kple wain hã sɔ
gbɔ na nye ŋutɔ kple nye ahiãvi kple subɔla la
hã hafi.”

20 Ŋutsu tsitsi la gblɔ be, “Miva dze gbɔnye,
menyo be miatsi ablɔme le afi sia o elabena
mianɔ dedie o.”

21 Ŋutsu tsitsi la kplɔ wo yi aƒe mee, ena
nuɖuɖu woƒe tedziwo. Esi woklɔ woƒe afɔwo
vɔ la, woɖu nu eye wono nu. 22 Esi wonɔ dzidzɔ
dom na wo ɖokui la, ŋutsu vlo aɖewo tso dua
me va ƒo xlã aƒe la eye wonɔ ʋɔa ƒom sesĩe nɔ
ɣli dom bobobo gblɔ na ŋutsu tsitsi la be, “Kplɔ
ŋutsu si va dze aƒewò me la do goe ne míadɔ
kplii.” 23 Aƒea tɔ do ɖe wo ŋuti eye wògblɔ
na wo be, “Ao, xɔ̃nyewo, migawɔ nu vɔ̃ɖi sia
o. Esi ŋutsu sia nye nye amedzro ta la, migawɔ

ŋukpenanu sia ɖe eŋuti o. 24 Mina maɖe asi le
vinye ɖetugbi si menya ŋutsu haɖe o kple ŋutsu
la ƒe ahiãvi ŋuti na mi. Makplɔ wo do goe eye
miate ŋu awɔ nu sia nu kpli wo, gake migawɔ nu
vɔ̃ɖi, nyɔŋu sia tɔgbi ɖe ŋutsu sia ŋu o.”

25 Ame vloawo meɖo toe o. Tete Levitɔ la he
ahiãvi la do goe tso xɔ la me na wo. Ameawo
wɔ fui, dɔ kplii ɖekaɖeka to zã blibo la me. Esi
woɖe asi le eŋumlɔeba le fɔŋli la, 26 eyi eƒe aƒetɔ
ƒe aƒe me, edze anyi ɖe aƒea ƒe mɔnu eye wòtsi
afi ma va se ɖe esime ŋu ke nyuie. 27 Esi Levitɔ
la ʋu ʋɔa hena mɔdzedze la, ekpɔ eƒe ahiãvi la
wòmlɔ anyigba le ʋɔtrua ŋgɔ, eye eƒe asiwo nɔ
kpui dzi. 28 Egblɔ nɛ be, “Tso mídzo,” gake meɖo
nya la ŋu nɛ o. Tete ŋutsu la kɔe da ɖe eƒe
tedzi dzi eye wolé aƒemɔ tsɔ. 29 Esi wòɖo aƒe la,
etsɔ hɛ fli eƒe ahiãvi la ɖe eƒe ƒunuɖeƒewo ɖe
akpa wuieve me eye wòɖo akpa ɖeka ɖe Israel
ƒe to ɖe sia ɖe. 30 Ame sia ame si kpɔ nu sia la
gblɔ be, “Womekpɔ nu sia tɔgbi kpɔ alo wòdzɔ
kpɔ tso esime Israelviwo do go tso Egipte la o.
Mibu eŋuti! Mide ŋugble le eŋuti! Migblɔ nu si
míawɔ la na mí!”

20
Israel ƒe to mamlɛawo ho aʋa ɖe Benyamin ƒe

to la ŋu
1Ale Israelviwo katã tso Dan va se ɖe Beerseba

kple Gileadnyigba dzi la ƒo ƒu abe ame ɖeka ene
ɖe Yehowa ŋkume le Mizpa. 2 Israelviwo ƒe towo
katã ƒe kplɔlawo nɔ Mawu ƒe amewo ƒe ƒuƒoƒo
la me kple asrafo akpe alafa ene (400,000), ame

siwo lé yiwo ɖe asi. 3 Benyamin ƒe to la se nu
tso Israelviwo ƒe aʋakɔ ƒe ƒuƒoƒo ɖe Mizpa ŋu.
Israel Fiawo yɔ Levitɔ si ƒe ahiãvi wowu la be
wòagblɔ nya si dzɔ tututu la na yewo.

4 Levitɔ la gblɔ be, “Míeva ɖo Gibea, Benyamin
ƒe to la ƒe du aɖe me gbe ɖeka fiẽ. 5 Le zã ma me
la, Gibea ŋutsuwo va ƒo xlã aƒe si memíedze eye
woɖo be yewoawum. Wodɔ nye ahiãvi gbɔ va se
ɖe esime wòku. 6 Ale mefli ame kukua ɖe akpa
wuieve me eye meɖo akpa ɖeka ɖe to ɖe sia ɖe
le Israelnyigba dzi elabena ame siawo wɔ nu vɔ̃
vɔ̃ɖi aɖe. 7Azɔ la, Israelviwo, minamanyamiaƒe
susu eye miaɖo aɖaŋu le afi sia fifi la míase!”

8 Ameawo katã gblɔ kple gbe ɖeka be, “Mía
dometɔ aɖeke mayi aƒe me o va se ɖe esime
míahe to na Gibeatɔwo. 9 Nu si míawɔ enye
míadzidze nu ɖe wo dzi eye míatia ame aɖewo
be woaho aʋa ɖe wo ŋu. 10 Israelviwo ƒe
ewolia ƒe ɖeka ana nuɖuɖu aʋawɔlawo eye ame
mamlɛawo ayi aɖahe to na Gibeatɔwo le nu vɔ̃
vɔ̃ɖi si wowɔ ɖe nyɔnu la ŋu le Israelnyigba dzi
la ta.” 11 Ale dukɔ blibo la sɔ nu le dɔdeasi sia
wɔwɔ me.

12 Eye Israel toawo ɖo amewo ɖe Benyamin ƒe
to la be woagblɔ na wo be, “Mienya nane tso nu
vɔ̃ vɔ̃ɖi si wowɔ le mia dome la ŋua? 13 Miɖe
asi le nu vɔ̃ sia wɔlawo ŋu ale be, míate ŋu
awu wo eye míaɖe vɔ̃ ɖa le Israelnyigba dzi.”
Ke Benyamin ƒe to la meɖo to wo o, 14 Wotso
woƒe duwo me va ƒo ƒu ɖe Gibea be yewoawɔ
aʋa kple Israelviwo. 15 Benyamin ƒe viwo ƒo ƒu
ame siwo ta yi akpe blaeve-vɔ-ade (26,000) tso
woƒe duwo me enumake hekpe ɖe ame alafa

adre (700) siwo wotia tso ame siwo le Gibea la
ŋu. 16 Miawɔla alafa adre siwo nye aŋutrɔdala
nyuiwo la nɔ ameawo dome, ame siwo ƒe alɔ
dzɔna ale gbegbe be womedzidzea naneke danɛ
ƒu o. 17 Israelviwo ƒe aʋawɔlawo, ame siwo
dome Benyamin ƒe viwo mele o la de ame akpe
alafa ene (400,000).

18 Hafi woadze aʋa la wɔwɔ gɔme la, Is-
raelviwo yi Betel gbã eye wobia Mawu be, “To
kae anɔ ŋgɔ na mí, míawɔ aʋa kple Benyamin
ƒe to la?”
Yehowa ɖo eŋu be, “Yuda ƒe viwoe anɔ ŋgɔ.”
19 Esi ŋu ke la, Israelviwo ƒu asaɖa anyi te ɖe

Gibea ŋu. 20 Israelviwo yi be woawɔ aʋa kple
Benyamin ƒe viwo eye wodze aʋalɔgowo ɖe wo
ŋu le Gibea. 21 Benyamin ƒe viwo do tso Gibea
eye wowu Israelvi akpe blaeve-vɔ-eve (22,000) le
aʋagbedzi gbe ma gbe. 22 Ke Israelviwo de dzi
ƒo na wo nɔewo eye wogaƒo ƒu ɖe teƒe si wonɔ
le ŋkeke gbãtɔ dzi. 23 Israelviwo yi Yehowa gbɔ
hefa avi nɛ va se ɖe fiẽ eye wobia Yehowa be,
“Ɖemíagayi aɖawɔ aʋa kple Benyamin ƒe viwo,
ame siwo nye mía nɔviwoa?”
Yehowa ɖo eŋu be, “Miyi miakpe aʋa kpli wo.”
Ale dzi gaɖo Israelviwo ƒo, wogada woƒe

aʋawɔlawo ɖe afi si woda wo ɖo tsã.
24 Israelviwo gakpe aʋa kple Benyamin ƒe to
la zi evelia. 25 Gbe ma gbe la, Benyamin ƒe to la
gawu ame akpe wuienyi, ame siwo nye yidala
nyuiwo la, le Israelviwo dome.

26 Israelʋakɔ blibo la yi Betel, wofa avi le Aƒetɔ
la ŋkume vevie eye wotsi nu dɔ va se ɖe fiẽ.
Wosa numevɔ kple akpedavɔ na Yehowa.
27 Israelviwo bia gbe Yehowa (le esime Mawu ƒe
nubablaɖaka la nɔ afi ma 28 eye Finehas, Eleazar
ƒe viŋutsu, ame si nye Aron ƒe tɔgbuiyɔvi la nɔ
subɔsubɔdɔwo wɔm le egbɔ.) Wobia Yehowa be,
“Ɖemíagawɔ aʋa kple mía nɔviwo, Beyamin loo
alo míadzudzɔa?”
Yehowa ɖo eŋu be, “Miyi elabena etsɔ la matsɔ

wo ade asi na mí.”
29 Ale Israelvi aɖewo de xa ɖe teƒe vovovoawo

ƒo xlã Gibea 30 eye Israelviwo ho ɖe Benyamin-
viwo ŋu le ŋkeke etɔ̃a gbe hedze aʋa ɖe Gibea
dzi abe tsã ene. 31 Esi Benyamin ƒe to la do go le
dua me be yewoakpe aʋa kpli wo la, Israelviwo
si yi megbe, Benyamin ƒe to la dze wo yome, ale
wogblẽ Gibea ɖe megbe. Abe ale si wowɔ tsã ene
la, Benyamin ƒe to la de asi Israelviwo wuwu me
le mɔ si le Betel kple Gibea dome la dzi; ale wowu
Israelvi blaetɔ̃.

32 Benyamin ƒe to la do ɣli be, “Míegale wo
dzi ɖum egbe hã!” Ke, enye ɖoɖo le Israel
ƒe aʋakplɔlawo dome do ŋgɔ be yewoasi ale
be Benyamin ƒe to la nakplɔ yewo ɖo ale be
woadzo le woƒe dua gbɔ. 33 Ke esi Israelviwo
ƒe aʋalɔgo gãtɔ ɖo Baal Tama la, etrɔ hekpe aʋa
kple Benyamin ƒe to la azɔ eye Israelvi akpe
ewo si de xa ɖe Gibea ƒe ɣetoɖoƒe la, do go tso
teƒe si wode xa ɖo 34 eye wokplɔ Benyamin ƒe
to la ɖo to megbe, le esime Benyamin ƒe to la
menya kura be aʋa si yewo to megbe o. 35 Ale
Yehowa si Benyamin ƒe to la le Israelviwo ŋgɔ

eye Israelviwo wu ame akpe blaeve vɔ atɔ̃ le
Benyamin ƒe to la dome, ale wonya azɔ be woɖu
yewo dzi; woƒe aʋawɔla ʋɛ aɖewo koe susɔ.

36 Israelviwo ƒe aʋalɔgo gãtɔ si yi megbe
elabena woɖo ŋu ɖe woƒe aʋalɔgo si de xa ɖi
ƒo xlã Gibea la ŋu. 37 Ame siawo yi Gibea dua
me eye wowu ame sia ame. 38 Israel ŋutsuwo
kple xadolawo ɖo gbe ɖi be ne wokpɔ dzudzɔ
gã aɖe le dodom le dua me ko la 39 ekema
Israel ƒe aʋalɔgo gãtɔ me nɔlawo natrɔ awɔ aʋa
ŋkume kple ŋkume kple Benyamin ƒe to la. Esi
Benyamin ƒe to la wu ame blaetɔ̃ xoxo ta la,
wogblɔ na wo nɔewo be, “Míegasi wo abe ale
si míesi wo tsã ene.” 40 Tete dzesi si woɖo da ɖi
la dze na wo: dzudzɔ de asi tutu me kɔlikɔli le
dua me. Esi Benyamin ƒe to la trɔ kɔ kpɔ megbe
la, ewɔ nuku na wo be du blibo la nɔ bibim.
41 Israelviwo trɔ ɖe wo ŋu azɔ. Benyamin ƒe to
la tɔtɔ eye wosi ɖo ta gbedzi elabena wodze sii
azɔ be yewotsrɔ̃ vɔ. 42 Wosi le Israelviwo nu ɖo
ta gbedzi, Israelviwo kplɔ wo ɖo eye ame siwo
be ɖe mɔa dzi la va kpe ɖe wo nɔviwo ŋu hewu
Benyamin ƒe to la tso megbe. 43 Woɖe to ɖe
Benyamin ƒe aʋakɔ la le Gibea ƒe ɣedzeƒe lɔƒo
eye wowu wo dometɔ geɖewo le afi ma. 44 Ame
akpe wuienyie (18,000) ku le Benyamin ƒe to la
ƒe aʋawɔlawo dome gbe ma gbe. 45 Agbetsilawo
si yi gbedzi le Rimon kpe la gbɔ le esime wowu
wo dometɔ ame akpe atɔ̃ le mɔa dzi eye wogawu
ame akpe eve le Gidom gbɔ.

46Gbe ma gbe la, Benyamin ƒe to la me tɔ akpe
blaeve vɔ atɔ̃, ame siwo nye yidala kalẽtɔwo la
tsi aʋa. 47 Ke ame alafa ade si yi gbegbe la, yi

Rimon ƒe agakpe la gbɔ eye wonɔ afi ma ɣleti
ene. 48 Israel ƒe aʋakɔ la trɔ azɔ ɖe dua gbɔ eye
wowu Benyamin ƒe to la ƒe ŋutsuwo, nyɔnuwo
kple ɖeviwo siaa. Wotsrɔ̃ woƒe lãwo eye wotɔ
dzo du kple kɔƒe ɖe sia ɖe le anyigba blibo la
dzi.

21
Woɖe srɔ̃ na Benyamin ƒe to la ƒe ŋutsuwo

1 Israel ƒe kplɔlawo ka atam na Yehowa
le Mizpa be yewomatsɔ yewoƒe ɖetugbiwo
ana Benyamin ƒe to la ƒe ŋutsuwo woaɖe
gbeɖegbeɖe o. 2 Azɔ la, Israelviwo ƒe kplɔlawo
kpe ta le Betel eye wofa avi na Mawu vevie va se
ɖe fiẽ.

3 Wofa avi gblɔ be, “Oo, Yehowa, Israel ƒe
Mawu, nu ka ta wòva eme bemíaƒe towo dometɔ
ɖeka le bubum le mía dome?”

4 Woɖi vɔsamlekpui aɖe le gbe ma gbe ƒe ŋdi
kanya eye wosa akpedavɔ le edzi. 5 Wogblɔ na
wo nɔewo be, “Ɖe Israel ƒe to aɖe li si meva
takpekpe si míewɔ le Yehowa ŋkume le Mizpa
oa?” Wobia nya sia elabena woka atam ɖe edzi
do ŋgɔ be ame si agbe vava la aku kokoko.
6 Israelviwo katã fa konyi le ale si Benyamin ƒe to
la tsrɔ̃ le wo dome la ta eye wogblɔ be, “Israel ƒe
to blibo ɖeka tsrɔ̃ le mía dome. 7 Afi ka míakpɔ
nyɔnuwo le na ŋutsu ʋɛ siwo tsi agbe esi míetsɔ
Yehowa ka atam be míatsɔmíaƒe vinyɔnuwo na
woƒe ɖekakpuiwo woaɖe o?”

8 Eye wobia be, “Israel ƒe to ka me tɔwoe
meva takpekpea me le Yehowa ŋkume le Mizpa

o?” Wokpɔe be, ame aɖeke metso Yabes Gilead
va asaɖa la me na takpekpe la o. 9 Esi woxlẽ
ameawo la, wokpɔe be Yabes Gileadtɔ aɖeke
menɔ afi ma o. 10 Ale woɖe gbe na aʋawɔla
kalẽtɔ akpe wuieve (12,000) be, “Miyi miawu
amewo le Yabes Gilead. 11 Miwu ŋutsuwo
katã kple nyɔnu siwo katã dɔ ŋutsu gbɔ kpɔ.”
12Wokpɔ ɖetugbi alafa ene siwo medɔ ŋutsu gbɔ
kpɔ o la le ame siwo nɔ Yabes Gilead la dome eye
wokplɔwo va asaɖa la me le Silo, le Kanaanyigba
dzi.

13 Israelvi bubuawo ɖo ame ɖe Benyamin ƒe to
la ƒe ŋutsu siwo tsi agbe eye wole Rimon kpe la
gbɔ. 14Wotsɔ ɖetugbi alafa eneawo na wo woɖe
eye wotrɔ yi woƒe aƒewo me. Ke ɖetugbiawo
mede ŋutsuawo katã nu o. 15 Nublanuinya gã
aɖee wònye le Israel le ŋkekemawo me elabena
Yehowa de mama Israel ƒe toawo dome.

16 Israelviwo ƒe kplɔlawo gblɔ be, “Aleke
míawɔ akpɔ srɔ̃ na ŋutsu bubuawo esi
Benyamin ƒe to la ƒe nyɔnuwo katã ku? 17 Ele
be míato mɔ aɖe nu adi srɔ̃ na wo kokoko ale
be, Israel ƒe to blibo ɖeka mabu gbidii o. 18 Ke
míate ŋu atsɔ míawo ŋutɔ ƒe vinyɔnuwo na wo
o elabena mí Israelviwo míeka atam be, Yehowa
ƒe fiƒode nava ame sia ame si awɔ nu sia la dzi.”

19 Ke ame aɖe ɖo ŋku Yehowa ƒe ŋkekenyui si
woɖuna ƒe sia ƒe la dzi. Woɖua ŋkekenyui sia le
Silo, si le Betel ƒe anyiehe kple mɔ si tso Betel yi
Sekem ƒe ɣedzeƒe lɔƒo kpakple Lebona ƒe dziehe
la dzi.

20 Wogblɔ na Benyamin ƒe to la ƒe ŋutsu
siwo mekpɔ srɔ̃ ɖe haɖe o la be, “Miyi miaɣla

mia ɖokui ɖe waingblewo me 21 eye ne Silo
ɖetugbiwo va yina ɣeɖuƒe la, mialũ ɖe wo dzi,
mialé wo sesẽ ayi miaƒe aƒewome ne woazu mia
srɔ̃wo! 22Ne wo fofowo kple wo nɔviŋutsuwo va
nya he ge ɖemía ŋu la, míagblɔ nawo be, ‘Míeɖe
kuku na mi; mise nu gɔme eye miaɖe mɔ woaɖe
mia vinyɔnuwo elabena míekpɔ ɖetugbiwo na
ŋutsuawo katã esi míetsrɔ̃ Yabes Gilead o.
Nenye miawo ŋutɔe tsɔ mia vinyɔnuwo na wo
la, eya ko hafi miaɖi fɔ.’ ”

23Ale Benyamin ƒe to la ƒe ŋutsuwowɔ ɖe nya
si wogblɔ na wo la dzi, wolé nyɔnuvi siwo va
ŋkekenyui la ɖu ge, eye wokplɔ wo yi woawo
ŋutɔ ƒe anyigba dzi. Wogbugbɔ woƒe duwo tu
eye wonɔ wo me. 24 Israelvi bubuawo hã trɔ yi
wo de. 25 Le ɣe ma ɣiwo me la, fia aɖeke menɔ
Israel si o, eye ame sia ame wɔa nu si dzea eŋu.

